
        
            
                
            
        

    
	Ж. Дүгэржав

	 

	АР ЦАРМЫН БЯЛЗУУХАЙ

	 

	(Сургуулийн дунд насныханд зориулав)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

	 

	[image: Image]

	 

	 


ӨГҮҮЛЛЭГ



	



	Цагаан дээлт

	 

	Ойр хавьдаа хүн малгүй зэлүүд талд нэгэн хүн доош далд орж заримдаа ил гаран чөлөө завгүй газар ухаж буй үзэгдэнэ. Нас идэр, нуруу өндөр тэр хүн улам бүр шимтэн ажиллах агаад, нар эгц дээрээс төөнөхөд өнгө гандсан хөх даалимбан цамц хөлсөндөө шалба норж, усан дусал бие нуруугаар нь судаглан урсаж газрын хөрснөө бөнжигнөн дусална.

	Холгүйхэн янгиа тохоостой яндан цагаан морь зогсох агаад, сүүдэрт нь зүрх цагаан халтар зүсний гөлгөн нохой тэрийн хэвтэж халуунд нозоорон унтаж буй авч, хааяа нүднийхээ булангаар эзнээ харна. Энэ хүнийг Сэцэн хан аймгийн Ёст бэйс Гадингийн хошууны харьяат хамжлага ард Төгөөгийн хоёрдугаар хүү Дамдин гэдэг болой. Тэр бээр ховоогоор ус татаж хүд хүд залгилснаа үлдсэнийг нохой руугаа цацав. Гөлгөн нохой цочсондоо огло үсрэн босож, сая учрыг олов бололтой суниаж, үсээ хэдэнтээ шилгээснээ эзнийхээ хөлд ойртон эрхэлж гутлын хоншоорыг үнэрлэн гийнав. Дамдин нохойдоо ийн ярина, 

	— Гэрийн амьтан золиг минь чиний өлсөх чинь зөвөө! Одоо хоёулаа харина хөө. За байз, урьдаар би нэг сайн тамхилъя чингэж нохойдоо хэлээд бохирон суунгаа гаанс тамхи гаргав. Санасныг бодоход харин ч эрт амжуулав. Өчигдрийн ирсэн тэр явуулын хүн надад хамжилцаагүй бол өнөөдөр би ийм эрт... ямар авч эцгийн захиасыг биелүүлж буян үйлдэв (Эцэг нь нас барахдаа «...миний хойноос буян үйлдэж байгаа нь энэ гэж сүм хийдэд мал хөрөнгөө өргөж ядуу дорой амьдралаа улам хомстуулсны хэрэггүй, харин надаас хойш хүн, мал ундлах худаг гаргавал тун сайн буян болох вий» гэж гэрээсэлснийг тэр хэлжээ).

	Дамдин цаашаа ийн бодлоо. Одоо миний зам шулуудав. Энэ хаврын шувтаргаар тэр их Хүрээ гэдэгт чинь л очъё. «Золбин нохой зоолж, зовсон хүн жаргадаг» газар юм гэнэлээ. Их хөлийн багтаамжтай сав гэж дуулдсан, тэнд амь зогоож болох байгаа. Ер нь тэгээд эндээс шалавхан оргож зайлахгүй бол уу! Ээлт хүртэл (хадам эцгээ хэлжээ) өөлж ядуу хүнтэй өргөмөл ганц охиноо суулгахгүй, удам угсаа муу, төрд нэргүй хүн... хэмээн хүмүүст элдвээр шалтаглан намайг зөндөө муулсан байна лээ.

	Дондов лам лав худлаа хэлэхгүй. Хэрвээ би Дондовоос мэдээгүй бол бас л сайхан сэтгэл өвөрлөж энэ айлынд... За тэр яах вэ. Төрд харш гэдэг нь миний өвөг эцэг Элбэгийг хэлж буй юм. Үнэний төлөө зүтгэж яваад гучин зургаахан насандаа алтан амиа яаж алдсаныг би дуулсан.

	... Тэнгэр язгууртны өрийг төлөхгүй гэж цааргалсан бас дээдэстэй арцалдан хэл амаар доромжилж шөргөөцөлдсөн зэргээс үүдсэн юм билээ.

	Тэгээд бүтэн гурван жил хар гэрт хорьж тамлан зовоосны эцэст амь нэгтэй арван найман нөхөдтэй нь хамт цаазалчхаад түүнээ түмнээс бүгтэлж, тамгын шоронд «бүтэж үхэв» хэмээн худал цуу тараасныг эд нар мэдэхгүй гэж бодож байгаа вий. Чингээд өвөг эцгээс минь хойш биднийг хэдэн үеэр ад шоо үзэх болсон юм. Гайгүй та нар тэгж л байг!

	Тэгэхээр би одоо холын хол... гэхчлэн элдвийг бодож суугаа цагаан дээлт хочтой энэ хүн бол хожмын өдөр монгол хэмээх айлын өрхийг татаж, ядуу доордост тэгш жаргал, амар амгаланг авчрах, «гоймон» баатрын эцэг болохыг хэн яахан мэднэм.

	Тийм зоригтой агаад, ухаантай хүү төрүүлнэ чинээн тэр бээр өөрөө ч бас бодоогүй яваа...

	1986 он


Нэр хайрла!

	 

	Их хүрээний дүүрэг элбэг Амгалан гацаа гаалийн гудамжийн Даваа хэмээх айлын хуучин шургааган хашаанаа харц ард Дамдингийн үнгэлцгэн бор гэрт билгийн тооллын хаврын тэргүүн сарын эхээр нэгэн хүү мэндлээд цөөн хонож буй боловч одоогоор түүнд нэр оноож амжаагүй аж. Гэрт ардын дууны эгшиглэл, зөөлөн бүүвэй намуухнаар уянгалснаа улмаар эгшиг нь намсаж холдон холдсоор... Хүүхдээ хөхүүлж унтангуут орон дээр аяархан тавьснаа босож хоовонгийнхоо өмнө бохирон сууж, унтарч гүйцээгүй түрүүчийн чучлыг хоёронтоо утгаж адууны хомоол хийж, галаа сэргээгээд тогооныхоо халивыг авч, ус сэлбэн халаах зуураа өглөөхөн авчирсан толгой шийрийг хуйхалж хярваслав. Доторх байдлыг ажихад гэрийн зүүн баруун талаар бодын адасга, хоймроор захаасаа сэмрэн ихэд хуучирсан ширдэг дэвсээтэй байх агаад, дээрээ сэтэртэй модон морь тавьсан хээгүй бор авдар мөн ижил хийцийн үхэг, орны хөлд буй нь эл айлын тавьц болой. Голомтонд төмөр хоовон, пан тулга хослон байх ажээ. Галын өрөөр эмтэрхий амтай, бас дундуураа цуурсан модон аяга тагшнууд ундуй, сундуй хэвтэнэ. Харваас үзтэл ядуу, шинэдээ ногоон байгаад удтал элэгдэж нар салхинд онгошсоноос өнгө гандаж бүгээрсэн далан долоон нөхөөстэй цуу ямбуу дээл өмссөн мах мяраа тааруу, үс зүс шаравтар, хамар жижиг энэ бүсгүйг Ханджав гэнэ. Гэтэл хашааны хаалга чахран онгойж нэжгээд түлээ үүрсэн эр орж ирсэн нь гэрийн эзэн Дамдин байв. Тэр бээр түлшинд яваад ирж буй ажээ. 

	Нуруу горзгор, царай шингэн хамар уртавтар, хөмсөг өтгөн, харц зөөлөнтэй нүдэнд дулаан тэр хүнийг эхнэр Ханджав хараад:

	— Аан! та юу, хүү маань дөнгөж саяхан унтлаа, хөхөндөө цаддаггүй хө. Толгой шийрийн шөлөнд багахан хөц орхиод идвэл арай... гэснээ модон тагшинд цай аягалж нөхөртөө хоёр гардан барингаа:

	— Явсан газраар сонин юу байна... хэмээн хол ойрын мэдээ лавлан асуувал Дамдин зэлгээн цайнаасаа хэдэнтээ балгаад:

	— Онцын гойд юмгүй шив дээ! Харин гээд даавуунд боосон нэгэн юмыг задалж ишгүй сүх гаргаж үзүүлээд үүнийг сая хээрээс олов. Тэгээд замдаа бодож явах нь ээ хүүгийнхээ нэрийг олчихсон юм шиг санагдаад явчихлаа хө. Заавал Дондогдулам гуайгаас нэр гуйгаад ч яах вэ, хүйс ээж болохоор л... Тийм ээ! Нэр хайрлаач гэхэд нь Дондогдулам гуай:

	— Миний өгсөн нэр нялхаст хүнддэх гээд байдаг юм, та нар өөрсдөө.... гээд халгаагаагүйг тэр бээр хэлжээ. 

	Сүх бол ажилчин хүний амьжиргаа, тэгэхээр билэг дэмбэрлийг бодож бас зүрх, зоригтой баатар эр болоорой! гэж ерөөгөөд хүүгээ Сүх гэвэл яасан бэ? хө гэвэл Ханджав ихэд бэлгэшээж

	— Харин ч оносон нэр байна. Одоо Сүх гэж дуудаж байя! хэмээн нялх балчирхан үрдээ ойртон очиж чихнээ нэрийг нь гурвантаа шивнэв.

	 

	1986 он


Мартагдашгүй өдөр

	 

	Дамдин хүүгээ бичгийн хүнд шавь оруулахаар хаврын нэг нар ташсан өдөр гэрээс дагуулж гараад Тогтохын хашаанаа суугч шавь яамны зайсан Жамъянгийнд очвол тэр бээр нас сүүдэр гучин долоо, наймаас лав хэтрээгүй царай шингэн, бие нуруу тэгш, ааш зан эвлэг, хэл яриа найрамдуу дөлгөөн хүн байсанд Дамдин дотроо ихэд хүндэлж «Би бээр олон хүүхэдтэй амьжиргаа ядуу, хүүгээ танд шавь болгож өгье, болгооно уу?» хэмээн хэлээд хонин цагаан хадаг өргөн барихдаа нэр нь Сүхбаатар гэлээ. Зайсан Жамъян элдэв шалтаг хэлж цааргалсангүй, хүүг дуртай авсан ажээ. Чингэж арван дөрвөн настай Сүхбаатар хүү зайсан Жамъянд шавь орж монгол бичиг, тоо бодлого анхлан заалгаж билгийн нүдийг нээж эхэлсэн тэр нэг өдрийг Сүхбаатар яахан мартнам. Түүний амьдралд хамгийн жаргалтай мартагдашгүй баярт өдөр байв. Хичээл тараад гэр өөдөө явахад нь Жамъян багш

	— За хүү минь өнөөдрийн заасан хичээлийг маргааш ирэхдээ тун сайн тогтоогоод ирдэг юм шүү!... гээд Сүхийн толгойг зөөлөн илбэж удтал харахдаа юу гэж бодсон бол...

	Хожмын өдөр шавь нарынх нь дундаас тодрон улс орныг төвхнүүлэх баатар эр болж хуучин засгийн үед дансны түшмэл, нярав зэрэг алба эрхэлдэг байсан Жамъян багш өөрөө эрдэм ухааныг дээдэлдэг сайхан үед төрийн яамны сайд болох юм гэж тэр бээр лав бодоогүй дээ! Тийм ээ! Сайн санааны үзүүрт шар тор... гэдэг энэ. 

	 

	\1988 он

	 

	 

	 


Ээлтэй зам

	 

	Ханын хөндийд оройн наран алтран тусаж байлаа. Дунгийн дуунаар эгнэн жагссан цэргүүдийн өмнө жанжин Сүхбаатар очиж зогсоод ийн хэлрүүн, 

	— Нөхөд өө! Маргааш бидний ерөнхий давшилт эхлэх тул өнөө шөнө Хиагтад дөхөж хононо... гээд цэргүүд рүү, хэн нэгэн хүнийг үгүйлэн хайсан байртай удтал нүд гүйлгэн тайвнаар, 

	— Тэргүүн хорооны Балдан гэвэл жагсаал дотроос нэгэн өндөр хүн, 

	— Би гэж эрдүү дуугаар хэлээд урагш алхав.

	Жанжин цаашаа нүд гүйлгэн цэргүүдийг мөн эхнээс нь дахин хараад, 

	— Мөн хорооны Даваа гэвэл жагсаалын төгсгөл хавиас намхан нуруутай махлагдуу бор залуу.

	— Би, гэж хэлээд урагш алхав.

	Жанжин үгээ зөөж хоолойгоо засаад бусдад сонстохоор ийн хэлрүүн, 

	— Та хоёрт чухаг үүрэг өгөхөөр бид шийдлээ... гээд цааш ийн өгүүлрүүн: Зөвлөлтийн хилээс ирж буй хоёр их бууг тосон очиж, Нарст овоогоор авчрах болно гэлээ. Сайх хоёр нарны голтойд эртхэн газар дөхье хэмээн яарсан байртай морьд руугаа одоцгоов. Нэлээд явахад тэр бээр хоорондоо юу ч эс хүүрнэлдэв. Гагцхүү харцаараа дотоод сэтгэлээ ойлголцох ажээ. Тэд нэлээд явснаа зэрэг шахам эргэн харвал их цэргийн урт цуваа аль хэдийн Хиагтын чигт хөдлөн Ханын хөндийг өгсөн явж буй агаад, өлөн цагаан тоос тэнгэрт суунаглан гогцоорч байв. Нэлээд явж байгаад дахин эргэж харвал мөнөөх цуваа Хонгор морьтын даваа давж буй нь үзэгдэв. Байн байн эргэж харсаар галгиулж яваа хоёр замдаа юу бодож явааг заримаас хойно өгүүлье! Даваагийн бодол, 

	... Маргааш өглөө давшилт эхэлнэ. Шороон түмэн гаминтай дайлалдах тийм амаргүй, өдийд би амьд байхгүй ч байж болно. Магадгүй энэ бол жанжнаасаа авсан сүүлчийн даалгавар ч байж болохыг... Гэхдээ Монгол улсынхаа төлөө амиа өгөхөд юунаас ч айхгүй. Ганцхан би үхэж буй бус, олон аавын үр сад цөм л над шиг халуун тугалга, хурц мэсний өмнөөс амь сөрж буй бус уу! Балдангийн бодол, 

	... Эх орны минь эрх чөлөөний үүдийг таталцах Зөвлөлт нөхдийн халуун тусламжийн их бууг авчрах хүндтэй үүрэг бидэнд тохоогддог байж. Азтай л явдал байнам. Их буугаа жанжинд аваачиж Хиагтын баруун нуруун дээр зоочхоод дайсны бөөн үүр тийш буудахыг бушуухан харах сан. Муусайн дайснууд биднийг их буутай чинээн зүүдлээ ч үгүй байгаа даа, золигууд. Яасан их мэгдэх бол оо. Зарим нь... гэхчлэн бодож хөх инээд нь хүрч явлаа.

	Тэр бээр хойд зүгийг зорьсон нарийн замаар өлөн тоос бутарган цааш одож бараа тасрав. Алтан наран тэртээ уулын цаагуур аль хэдийн шингэн далд оржээ. Удахгүй ээлтэй энэ замаар хос буу ирнэ...

	 

	1986 он

	 

	 


Дэнлүү

	 

	Олноо өргөгдсөний арван нэгдүгээр оны хаврын дунд сарын дундуур. Цагийн аяс наашаа эргэсэн авч тэр өдөр жихүүвтэр, хааяа хааяа салхи хөдөлж мөнгөн туйлаадас хаялан газрын хөрсийг хучиж эхлэв. Дайн тулааны их хөлд нэрвэгдсэн Хиагт хот нүднээ илт тусан, тулалдаан нэгэнт дуусаж хэншүү хярвасны гашуун үнэр салхины доороос ханхийна. Уржигдархан энэ хотод харь элгийн хүйтэн цэрэг, халууны ялаа шиг шороон түмээрээ бужигнаж хөл тавих газаргүй байсан биш билүү. Гэтэл одоо эл хуль оргиод зөвхөн хотын унаган иргэд өөрсдийн тааваар орж гарах нь үзэгдэх агаад, гудамжид буу агссан эргүүлийн монгол цэргүүд хааяа зөрөлдөх нь нүдэнд дулаан, сэтгэлд зөөлхөн ажээ! Хотын төвд Булигаарын заводын үүдэнд хэсэг Монгол цэргүүд сууж элдэв сонин хачин хүүрэлдэнэ.

	Тэд суман дарга Дамдинсүрэнгээс гадуур гараад ирье! хэмээн цагийн чөлөө аваад хотоор хэсэж энэ тэрхнийг сонирхон эргэх замдаа энд ирээд сууж буй нь ажээ. Цэргүүдийн дунд нуруу өндөр, зүс шингэн ижилгүй нэгэн хүн байх агаад, тэр бээр сайх заводын даамангийн үүдэнд өлгөөстэй буй дэнлүүг эрүүгээрээ зааж «Би үсрээд түүнд хүрчих үү!» гэнгүүт гэнэт огцом босож дээш цоройтол хурууны нь торгон үзүүрт мөнөөх дэнлүү санамсаргүй ширгэгдэж нар салхинд удтал онгошиж өгөршсөн уяа нь тасран, дагширсан хөрсөн дээр унахдаа хага бутран будаа шиг цацагдав. Энэ хүнийг пулемёт бууны мэргэжилтэн Гавар гэдэг бүлгээ. Гавар гэмшингүй харцаар нөхдөө тойруулан хараад, 

	— Эзэн шигээ бас урт насгүй болсон эд байж гэснээ өөрийгөө цагаалж:

	Шивээ Хиагтыг авсан хойно

	Шилэн дэнлүү хэрэггүй...

	хэмээн бусдыгаа тайтгаруулав. Хэрвээ Гавар саяхны дэнлүүг санаатай бус ч гэлээ хагалаагүй сэн бол хожмын өдөр мөнхрөн үлдэх алдарт нэгэн дууны ийм мөр Гаварын сэтгэлд гэнэт харван орж ирэхгүй л шүү дээ! Ямар азаар тэр дэнлүү хагарав аа. Хагарахад, би хараад яг хажууд нь сууж байв биш үү... хэмээн миний өвөө, болсон нэгэн явдлыг хуучилж залуу халуун настайгаа эргээд золгов уу! гэлтэй улайсан нүдний нь гал сэргэж гэнэт сэвхийн босоод, 

	... Шийдээд ирсэн гаминг 

	Ширмэн бөмбөгөөр сөнөөв...

	хэмээн амандаа аяархан гүвтнээд маажиг хоёр хөлөө аминдаа цэх гишгэж, урагшаа алхав.

	Би өвөөгөө өрөвдөвч бас бахархах сэтгэл төрлөө.

	 

	1986 он


Эцсийн өчиг

	 

	Хошуу ноён Шагдар хэзээний эртэч зангаараа энэ өглөө мөн л үүрээр өөдөлж өргөөнийхөө хойморт завилан цайлж суутал гэнэт гадаа тураг малын хөлийн чимээ гарав. Удсан ч үгүй дөрөө ханхийж, эсгий үүд сэвхийн адуучин Гарьд босгонд тээглэж, сандран орж ирэхүй арайтай л хоовон мөргөчихсөнгүй, аргалын шээзгийд тулан зогсож, амар мэндийн солио ч үгүй ийн хэлрүүн, 

	— Ноёнтны сонорт шалавхан дуулгах чухаг нэгэн айлтгал байна гэвэл ноён луун хээтэй магнаг торгон дээлийнхээ энгэр заамыг засангаа ихэд ярвайн тамшаалж ясны адгуу зангаараа, 

	— За тэгээд бушуулаач юу болоодхов. Сүрэг руу арай чоно нохой... хэмээн хоолзуураа төвгөнүүлэн бохио дуугаар хашхирах шахам шавдуулахад Гарьд бүр мэгдэж

	«Үгүй билээ ноёнтон минь! Өнөө гайхал Жамц чинь Жа багшийн сэтэртэй бүгээн атыг унаад оргоод иржээ. Би танилгүй яах вэ? Таны Жа багшид мандал өргөсөн яагаа вэ дээ баруун хойд ташаандаа ланз тамгатай... зүсээрээ байна лээ. Жамц ч мөн, би хоёр нүдээрээ харлаа гэлээ. Зөвхөн нүдээ ил гаргаад бусдыг бүгтэлж бараан даавуугаар битүүлж боосон байна билээ. Надаас «Шаг» ноён өргөөнөө заларч буй болов уу! хэмээн цаанаа нэг ёозгүйхэн асуусан. Би дууг нь танилгүй яах вэ? Сөөнгөтөөд яг мөн байна гэвэл ноёны царай илтэд зэвхийрч:

	— За тэр чинь базаахгүй хэрэг дээ. Жа багш яагаад алдчихав аа. Би сайн л захисан юм сан гэж хэлээд ийн бодов.

	... Энэ хошууны ам хэлтэй, болдоггүй хэдэн хүмүүсийг шавь болгоод барьчихсан юм. Тэд нарыг хар авч магадгүй хэмээн бодоод хэдэн барлагуудыг бас хамт явуулчихсан юм сан. Гэтэл хамгийн болдоггүй нь оргоод ирж шүү! За байз бушуулахгүй бол горьгүй, удвал гай тарина. Эндээс унаа юүлээд нийслэл Хүрээ орж Сүхтэй харгалдах гэж ирэв үү! Эсвээс надтай... Хашир хөдлөхгүй бол яаж ч мэдэх хүн. Ер нь зүгээр нэг ирээгүй болов уу! Заавал зорилготой ирсэн, яах гэж буй бол!... гэж бодсон Шагдар битүүдээ үнхэлцгээ хагартлаа айх авч, түүнээ Гарьдаас бүгтэлж биеэ бариад пийсүү соруултай гаанс тамхиа ойр ойрхон нэрэхээ аядан бушуу бушуу хийлж зуухны өрөнд тог тог цохилон үнсийг унагах зуураа: 

	— Чи одоо шалавхан морд. Нутгийн булиа эрчүүлээс хэдийг дуудаад ир! Бат, Гөлгөө... өөр хэн сэн билээ дээ бушуул, бушуул! Хөдөлж цөхөөд юун ч удаан юм гэв. Гарьд жа хэмээн бөхөлзөөд шалавхан гарч одов.

	Шагдар ноёны өргөөнд энэ хэрэг явдал болж байхад (гурван хоногийн өглөө яг энэ үед Жа багш хэмээх Дамбийжанцангийн өргөөнд юу болсныг хойно өгүүлье!

	Тэр шөнө Жа совинтой юм шиг муухай зүүд зүүдэлсэн ажээ. Эрдэнэт хүмүүн өөрийн биеэр туулж ирсэн амьдрал юу бодож явдгаа шөнө зүүдэлдэг болой. Жа хэвтэж амрах гэсэн авч үдшийн, түлхүүхэн балгасан сархад сэтгэлийг хөдөлгөж нойрыг хүргэх бус харин бүр хулжаав. Тэр бээр бодох нь, 

	«... Би Улиастайгаас Хаалган орох зам дээр Түшээт хан аймгийн Бадрах гүний нутаг «Аших хурган чулуу» хэмээх газар төрсөн. Долоон настай байхдаа Долнуурын Шар сүмийн хийдэд суусан. Дараа нь Жанжаа хутагтын мэдэлд одож, Да ламын тушаалд хүртэл дэвшиж явлаа. Төвдөд хэдэн сар ч суув даа. Жанжаа хутагтын харьяанд байж байтал Хятадад хувьсгал гарч Бээжингийн засгийн газар Монголчуудыг Хятадаас салгахын тулд ятгалга хийлгэхээр Дорнод Монголд Егүүзэр хутагтыг, Баруун хойд Монголд намайг, Торгууд ба Шар сүмийн хязгаарт Пат ванг тус тус илгээсэн бүлгээ. Тэгээд Егүүзэр хутагт бидэн хоёр Монгол улсыг тусгаар тогтнолоо олж бие даахад тусалбал хүн болсны үүрэг ханамой хэмээн бас хожмын өдөр өөрт гонтох санаа өвөрлөж зүтгэлээ. Харин Палт ван санаа буруулж бүр тэндээ шингэж, Хятдад үйлчлэхээр шийдсэн болой...» хэмээн багахан сархад балгасандаа халамцан худалдаачин Элэсгээ, хамба ламтан Доржсүрэнхорлоо, далай хан Түмэнжаргал мэтийн нөлөөтэй цөөн хүнд чухалчлан хүүрнэж байсан минь учиртай агаад, тэр бээр зүгээр нэг хүүрнэе хэмээсэндээ бус, цаанаа нарийн далд санаа өвөрлөж гомдох бодол тээсэн бүлгээ. Бусдаар...

	Тийм ээ! Хамгийн гол нь өөрийгөө монгол хүн гэгдэх, нөгөөтээгүүр монголдоо элэгтэй хэмээх бодлыг олонд төрүүлэх ов зохиосондоо л тэр...

	За тэгээд би үхэхээс бусдыг үзэв. Намайг Монголчууд Жа богдтон хэмээн өргөмжилдөг. Тэр ч яах вэ? Надад бурхнаас заяасан багахан заль өөрийгөө авч явах дайны муухан арга... Би олон нэртэй хүн шүү дээ! Шарав чинь хожуу хайрласан алдар. Намайг бас Давааасамбуу, Дамбийжанцан ч... гэдэг. Одоо би энэ нэрээр алдаршжээ. Тэгэхээр би оросын шоронгоос оргосон оргодол хулгай халимаг Амурсанаев бус, олонд өргөгдсөн Жа богдтон.

	Тийм ээ! Энэ олон нэр зүсээ хувилгахад надад хэрэг болж ядарсан цагт минь буянаа өгч байсан. Төвдөд хоёр удаа очиход энэ хувьсгалаас өмнө Улиастай, Ховдоор ирж Хиагтаар тэнүүчилж явахад, Эрдэнэ бэйс Гүнсэнсүрэнгийн хошууны Ёндонгийн санг ухаж багахан бэлжихэд, захчин хошууны хувилгаад ламын тамга хулгайлахад... миний олон нэр тус болж байсан удаатай. Харин би ямар азаар халимаг болж төрөв өө. Зүс царай төстэй болохоор Монголчууд намайг сэрддэггүй юм. Ойрд Монголын үндэсний баатар Амарсанаагийн хойд дүр Оросын Тобольск хотоос ирсэн гэхээр бүр үнэмшдэг. Би тэр жил, олз хайн ашиг эрж яваад л Монголд ирсэн хэрэг. Намайг ирэхэд автономит Монгол улсыг байгуулж байв. Тэгээд манж амбаныг Ховд хотоос хөөх их цэрэг цөөн хошуудаас бөөгнүүлж байсан нь надад олз болж би түүнд оролцон Хятадын цэргүүдийг хэдэн удаа тосон байлдаж нэр олсон. Энэ ч надад тус болсон л доо. Үүнийхээ хажуугаар намайг сийрэгхэн хөдлөхөд онхтийн овжин заль минь нэмэр болсон юм.

	Хүмүүс надад итгэж, би шүтүүллээ. Ер нь ч багагүй нөлөөтэй болох янзтай болоод явчихлаа.. «Эрдэнэ бишрэлт хүчин төгөлдөр ноён хутагт хааны» тамга надад нэг олдоогүй. Харин хөөрхий! Жалханз хутагтын ивээлийг мартаж болохгүй юм шүү! (Тэгэхдээ хожим би есөн цагааны мандал өргөж багахан алт, нэжгээд мөнгөн ембүүгээ барьсан, тэгээд бодох биз!).

	Тэгж тэнэж явахдаа ямар азаар... Тийм ээ! Жалханз хутагттай танилцаагүй бол... Богдын хайрласан энэ өндөр шан харамж хүртээгүй бол би сайд болж мутартаа тамга атгахгүй байсан. Монголын баруун хязгаарыг захирсан тэр үзүүрийг алдаж болохгүй. Улам лавлуулж ахиулаад байвал бүх Монголын хаан ширээний суудалд суухыг ч хэн байг гэх вэ? Тийм ээ! Хүслээ биелүүлэхийн тулд надад юу хэрэгтэй байв. Дөрвөд хоёр аймгийн олон хошуудын хүрээ хийдийг юуны өмнө нэг газар төвлөрүүлж бүх лам нарыг бөөгнүүлээд цэргийн анги байгуулахаас их, хэрэг үүдэх хэрэгтэй хэмээн бодсон минь талаар болоогүй. Гэтэл азын тэнгэр хэлтийж би яалаа. Ховдын консулын газарт баривчлагдаж Орост хүргэгдэв (Тэгэхэд монголын олноо өргөгдсөний дөрөвдүгээр он байлуудаа (Томск, мөн Александровын шоронд баахан суулаа. Дараа нь Якутад цөлөгдөв. Чингэж явтал азын тэнгэр тэгширч Орост хувьсгал мандлаа. Ээлтэй хувьсгалын өршөөлөөр тавигддаг юм байна. Тэгээд л үүсгэсэн их хэргээ бушуухан гүйцээх завшаан тохиов хэмээн олзуурхаж наашаа хөдөлсөн шүү дээ. Чингээд Сэлэнгийн нутгаар Монголд орж ирсэн хэрэг. Гэтэл хөөрхий, Монголчуудыг харийн нохой (Хятадын гаминг хэлжээ) мэрж байв. Би их азтай хүн шүү! Монголд дандаа, ийм нэг болохгүй үймээнтэй үед нь ирдэг. Тэгэхээр, би яаж зүгээр явах вэ? Автономит засгаа алдсан ноёд сэтгэлээр унаж, уур хилэн буцалсан зарим нь бүр багтарч (ямартаа гаминтай хамжиж байгаад) оройн дээд Богдоо хүртэл барьж хар гэрт хорьж байх вэ? Энэ явдлыг зальжин өлгөж, түрүүчийн эрх ямбаа овжин ашиглав. Түрүүн намайг хойшоо баригдаж явахаас өмнө өгсөн албат шавь дээрээ нэмээд зарим феодал, ноёд хошуу нутгаа хүртэл цөмийг барьж байна... Миний бах ханаж гараа улам чангалав. Гэтэл Монголд улааны нөлөө газар авч Сүхбаатар тэргүүтэй Ардын нам үүслээ...

	... Эрх ямбаа гочголуулсан (алдсан) ноёд бас томхон хуврагууд намайг улам сүсэглэж «Цорын ганц аврагч» хэмээн гараа сунгах болсныг нуух юун!

	Засагт хан аймаг, Ховд Дөрвөд... зэрэг баруун хязгаарт хувьсгалыг үл талархагчид цөм надад ойртон дагаж гүйлдэх болов. Эл завшааныг алдвал алдас болно, хэмээн санаад би өөрийнхөө (гонтох) бодлоо гүйцэлдүүлэхээр шамдуухан ажиллалаа. Бас Ардын засгийн нөхөд дотор төрлөө хайж, ашгүй нэг хүн олж авлаа.

	Гэтэл ойрмогхон сонссон базаахгүй явдал сэтгэл өвтгөх боллоо. Хэрвээ тэр баригдсан нь үнэн бол хамгаалахынханд өчиг алдаж хамаг бүгдээ хэлж таараа. Намайг тэр бээр яагаа бол...

	Тэд яагаад чимээгүй байна. Байдлыг харъя! Бидэнд туслахаар ирэх цэргүүд юунд ирэхгүй удна вэ? Би есөн цагааны мандлаа өргөж, ихэд шимтэн гуйсан биш үү! Эсвэл... Гэтэл Жа-гийн хөх инээд хүрч нүд нь сэргээд мартсанаас Сүхбаатарын бие ойроос чилээрхэж хэвтэрт орсон гэл үү! Бушуухан цаашаа харчхаасай билээ...

	Жа ийнхүү элдвийг бодож байгаад нэг мэдэх нь ээ дугжирч орхижээ. Үүд сэвхийн онгойж, нүднээс бусдыг бүгтэлж боосон нэгэн хүн орж ирээд Жа-г даран ноолдов. Багахан ноолдсоны адагт хоолойд нь балиус тулгаад, 

	— Надад чамтай удах зав алга. Тавхан асуулт асууна, товчхон өчөөрэй! Энэ бол чиний сүүлчийн өчиг гээд ийн асуув.

	— Наян тохой суварга бүтээнэ хэмээн хошууны ардыг мэхэлж баахан мөнгө татварлаж аваад хувьдаа завшсан чинь үнэн үү?

	— Үнэн!

	— Харьяат нараа нутагшуулах нэрийдлээр Ховдын тарианы аль шимтэй газрыг өөртөө авч хонжоо хайж байсан чинь үнэн үү?

	— Тийм ээ!

	— Сэтгэлдээ таараагүй хэчнээн хүний зүрхийг амьдаар сугалж, заримаар нь туг тахиж байснаа бушуу хэл!

	— Тоог умартжээ.

	— Манай шинэ тулгар засаг төрийг устгаж, улмаар Зөвлөлт оросыг дайрах бодолтой байснаа хүлээх үү?

	— Хүлээнэ.

	— Эцсийн өчиг. Одоо чамайг бүрэн эрхт Монголын ард түмний дайсан гэж үзээд хорооход гомдол байна уу?

	— Бай... бай... байхгүй.

	Тэр бээр хутгаа дарах шиг болохуй Жа муухай хашхирав.

	... Чингэж зүүдлээд хашхиран сэрвэл биеийн хөлс цутгаж, унтаж амарсан бус, харин хамаг бие нь цөм хөндүүрлэжээ. Муухай зүүд зүүдэлсэндээ болж өөртэйгөө ноолдсоноос тэр бүлгээ! Аймаар зүүднээс ашгүй яаж сэрвээ...

	Жимбэ (туслах нь) ирж сэрээснийг тэр бээр мэдсэнгүй. Жимбийн дэргэд өвчнөөс тогтсон цоохор нүүртэй өвгөжөөр хятад шүүжин шилээрээ оролдон суух авай.

	Энэ бол Гань Су мужаас Жа-гийн зараалаар ирсэн (захирагч тушаалтай) Шань Лянь гэгч болой. Жимбэ, Жа-д ойртон ийн хэлрүүн:

	— «Жа» багштан минь! Бид танд тун бүтэлгүй мэдээ дуулгах нь ээ. Засагт хан аймгийн Сүжигт гүнгийн хошууны нөгөө Жамц чинь өнөө шөнө оргочхож, сэтэртэй атыг чинь унаад зайлжээ. Тэр бид нарт их гай тарина шүү. Нийслэл Хүрээ л орсон болов уу. Сүхбаатарт биднийг ховлох гэж одсоноос зайлахгүй. Одоо хамаг хэрэг цөм нурлаа гэвэл хажуунаас Жан Лянь ийн хэлрүүн, 

	— Биднийг Жибин улсаас зэвсэг авсныг... гэтэл Жимбэ үгийг тасалж, 

	— Тийм ээ! Хамаг бүгдийг, цөмийг илчилнэ. Амьдаар зүрхийг нь сугалъя гээд байхад та өөрөө цааргалж байсаар ийм болгов хэмээвэл Жа-гийн гар чичрэн, уруул ам нь татвалзаад.

	— Муу ёрын совин татаад байсан юм. Ингэх гээд байж. Зоригтой эр болохоор л... эвлэж байгаад өөртөө татчихъя гэж бодсон минь ташаарал болов. Мэдэх нь ээ эртхэн цааш нь харуулдаг байж. Хойноос нь хүн түргэн явуул! Тэр холдоогүй, нутгаараа заавал дайрч унаагаа юүлнэ, тэмээгээр хол явахгүй. Тэгээд ч хань хамсаатантайгаа харгалдаж саатна, замын хүнсээ бэлдэнэ.

	Харин чи тэдний хошуунаас хамт ирсэн Батхүү, Готов... нарыг сайн тамлаадах! Овоохон байцаагаад, хонгоныхоо мах урагдаж, цус шүүрээд ирэхээр аяндаа өчиг алдах байлгүй. Тэд цөм амь нэгтэй улсууд, заавал мэдэж буй гэлээ.

	Цөөн хоногийн дараа Жамц гурван хүнээр хүргэгдэж ирээд чангаланд оров. Чангалан гэдэг нь мухар эрэг хөндийлж ухсан нар салхи хардаггүй цэвдэг хүйтэн зоорь бүлгээ.

	Амыг тэмээн тэнгийн дайтай том хадаар дарж үүднээ буутай манаа зогсжээ. Өчиг алдаагүй болохоор тэгсэн үү, Жамцыг ирснээс ч болсон уу, Готов Батхүү хоёрыг ташуурдаж, банздах нь татрав.

	... Эд нар ардын намд хар сацаж, Сүхбаатар жанжныг бүгдээр хороох элдэв арга хайж буй болой. Бас манай ардын намын зарим нөхөдтэй сүлбээтэй бололтой. Дамбийжанцан ч үүнийгээ биднээс нуухгүй буй нь өөрийнхөө гараас нэг ч хүн амьд гарахгүй, тийм болохоор тэнд буй Сүхбаатар мэдэж чадахгүй гэж оодорч буй нь илт. Үнэндээ ч биднийг ихэд тарчлаан зовоож байна. Эр хүнстэй болгоноор цэргийн сургууль хийлгэж, эмсээр өдөр шөнийг умартан цэргүүдийн хувцас оёулдаг, ихээхэн том дайнд бэлтгээд байна. Ах дүү Монголчууд биднийг хооронд нь арай... Тэгж л бодогдоод явчихлаа. Саяхан гаднаас баахан зэвсэг ирсэн. Эд нарын ярианы өнгө тун ёозгүй. Манай засгийг шалавхан устгаж, Сүхбаатарыг хорооно. Тэр бол буруу номтон, бидний номд харш, би болбоос Богд хаанаас өргөмжлөгдсөн өндөр хэргэмтэй, үе улиргах догшин ноён хутагт номун хааны анхны дүр юунд ч дийлдэшгүй хувилгаан хүн. Шашны нарыг хойд зүгээс ургуулах учиртай. Жа бол өөрийгөө төгс дээдэд хүрчихсэн хүн гэх агаад, ийм хүн нүгэлтнүүдийг алж нүглийг өөртөө авдаг. Харин алагдсан хүн бол өөр төрөлд дахин төрнө. Үүнд л төгс дээдэд хүрсэн хүний утга оршино хэмээн номлоно...

	Сүхбаатар жанжинд энэ бүхнийг бушуухан дуулгаж, зовж шаналсан биднийг нүгэлтний савраас шалавхан салгаж авахыг хичээнгүйлэн гуйлгуулахаар элч болгож сэтгэл нэгт нөхөд хоорондоо зөвшилдөн Жамцыг явуулсан учраа хэчнээн жанчивч хэн ч ам алдаж өчиг өгсөнгүй. Хэлээд ч тэдний гараас амьд гарахгүйгээ мэдэж байлаа. Тэгсэнд орвол цөм мэдэхгүйгээр дүүрч, цөөн хоног авч амьд явж амьдрал хожвол яваандаа өшөөтнөөс өшөө авч болох болов уу! хэмээн тохиролцож нууцыг чандалсан.

	Баригдаж ирснээс хойш Жамцад зодуургүй өдөр өнжсөнгүй. Жамцыг зодуулж байтал нэг өдөр Жа хүрч ирээд

	— Чи хэнтэй харгалдаж, юу хэлэх гэж явснаа л хэлчих! хэмээн шавдуулавч Жамц үл дуугарч, өчиг эс алдав. Хонгоны нь мах урагдаж цус үсрэхүй зодуурчин дээр нь шороо асгаж байгаад дахин зодохыг харж суусан Дамбийжанцан ярвайн тамшаалснаа зодуурчинд ойртон ийн хэлэв.

	— Монгол хэчнээн хоног зодуулж байж үхдэгийг энэ нөхрөөр сургууль хий гэлээ. Энэ нь Жамцаас нэгэнт өчиг авч чадахгүйгээ мэдсэн Дамбийжанцангийн цөхрөнгөө барсан үг болой. Гэтэл ойрмогхон Хүрээнээс мөргөлчид ирж гэнэ. Тэд нар тун их сэжигтэй. Жа богдтоны гэрийн үүд, зэвсгийн агуулах хавиар байнга эргэлддэг гэнэ... Тэднийг жирийн хүмүүс биш ээ! гэлцэх болов. Ийн явдал удаан үргэлжилсэнгүй. Нэг өдөр шоронгийн хуяг босгонд тээглэж, санхран орж ирээд:

	— Ээ бурхан минь цаана чинь сүйд болов. Жа богдтонг хороочихлоо. Бид одоо л нэг зовлонгоос ангижрав бололтой гэлээ. Хоригдогсод тэр (анираар) гадагш гарав. Хуяг ч хориглосонгүй. Наранд гарвал Жа-гийн өргөө үүднээ баахан хүмүүс бөөгнөрсөн байх авай. Жамц хоёр хүнээр түшүүлэн очихуй бөөн уйлаан болж байх аж! Олны дунд хуучивтар лам дээлтэй нэгэн хөх хүн зогсож хүмүүст үг хэлж байна. Тэр хэлэхдээ:

	— ... Нөхөд өө! Та нар одоо харгис этгээд Дамбийжанцангийн гараас аврагдлаа. Тэр алагдсан гэв. Цааш, Ах дүү нараа та нар одоо нутаг усандаа очиж, амар жимэр амьдарч болно гэхэд зовлонгоос ангижирсан хүмүүс цөм дуу тавин шуугилдаж «Ардын намын буян, Сүхбаатар жанжны минь ач» хэмээн ам амандаа хүүрнэлдэх сонстоно.

Алтай

	 

	I. Бүргэд эргэв

	 

	Гэрээсээ өглөө эртлэн гарсан Паньд Алтайн уулын оройд нар тусаж байх үес эрэл мухардаж арга буюу гэрийн зүгт жолоо эргүүлэн гэлдрэхдээ гомдол бас тасарсангүй, нэгэн үхэр чулуунаа гарч тэртээх алсыг дурандан зогстол цохион хадат өмнөх хошууг ороон хоёр морьтон хар гүйхээрээ давхин айсуй харагдав. Морио байн байн давиран зөв солгойгүй гуядан давхихаас үзэхүй ихэд яарч буй нь илт. Гэтэл, удсан ч үгүй араас хэдэн морьтон хошууг тойрон үлдэн хөөсөөр гарч ирлээ.

	Паньд тэр чигээс ирдэг хэн байх вэ? Цаад чигт холгүй улсын маань торгон хил байнам биш үү! Эс бөгөөс дээрэмчид хэн нэгэн хүнийг... гэсэн хартай сэжиг төрж юмыг яаж мэдэх вэ? Тэд мэдээж энэ замаар ирнэ. Өөр өнгөрөх газар байхгүй... гэхчлэн бодож мориндоо бушуухан мордоод жалга уруудан доошилсоор модны зах уруу ороод азнаж байтал хөөгдсөн хоёр морьтон замаар өгсөөд ирлээ. Нэг нь бүсгүй хүн ажээ. Урдаа хүүхэд дүүрч уяагаар бэхлэн уяжээ. Хажуугийн хүн бүсгүй, хүүхэд хоёрыг өмгөөлөн урд хойно нь гарч ар тийшээ эргэн эргэн харж буудах агаад үлдэн хөөгчдийн өмнөөс үхэтхийн унах ажгуу. Хоёр морьтон зугтсаар Паньдын нуугдсан шингэн одтой уулын хормойд дашин иртэл үлдэн хөөсөн адайр байрын хүйтэн царайтай зэрлэг хүмүүс араас нэхэн гүйцэж өмнүүр нь хэрж зогсоогоод аймсах янзтай доогтойгоор билбүүр инээж харийн хэлээр цөөн үг хэлээд бүсгүйг өчиггүй дор нь муулж сөхрүүлэв. Бүсгүй алгуурхнаар хажуулдахуй чээжнээ бэхэлсэн хүүхэд часхийн чарлана. Хэдэн хүн бууж хажуу дахь залуутай ноцолдов. Бусад нь буу тулган зогслоо. Нөгөө залуу баахан ноцолцсоны эцэст нь хүлэгдэж морин дээрээ бөхлүүлээд цааш хөдлөхүй сайндаа ой өнгөрч яваа болов уу гэмээр насны хүүхэд өлгийнөөсөө мултран газар унаж мөлхөн чадлаараа чарлан эхийнхээ энгэр заамыг тэмтэрнэ. Морин дээр хүлээстэй мөнөөх эр хойшоо эргэн эргэн харсаар цааш одов. Энэ хүн чухам юуны учир хагацлыг үзэж бас үрдээ сэтгэл хурган хараад хаашаа хүргэгдэж буйг хэн яахан мэднэм. Зэвсэгтэй ч болоосой! туслах юм сан хэмээн амандаа гүвтнээд сэтгэлдээ шүүрс алдан зогсож буй Паньдыг нэг харахдаа улай гарсан мөнөөх газрын дээгүүр гэнэт хаанаас гараад ирснийг бүү мэд! цагаан толгойтой өвгөн бүргэд томоо гэгч далавчаа дэвэн эргэлдэж буй харагдав. Паньд морио хөтлөн доош буулаа.

	 

	II. Нэгэн үйлийн учир

	 

	Эргэн тойрон цаст уулсаар хүрээлэгдсэн өндөр уулын хавцлыг өгссөн цувцаар нэгэн морьтон ирж буй харагдах агаад, гүнээ бодлогошрон тэргүүн гудайж морио хааяа давиран ташууртай гараа урагш дохигнуулахад морины алхаа улам улмаар хөнгөрөн дэл хөдөлгөн галгиулна. Ардаа цахиур буу үүрчээ. Гэтэл морь нь үүрсэж суман чихээ солбиулан чимээлэхүй тэр чигт харвал овоон дээр нэгэн хүн морио хазуулан завилан сууж тухлан буй үзэгдэв. Сайх ар дэргэд н очиж амар мэндээ мэдэлцээд мориноосоо буунгаа, 

	— За Дорлиг минь их хүлээв үү! гэвэл цаад хүн мод толгойгоо шалавхан өвөртлөөд

	— Гайгүй ээ, харин явсан газраар чинь сонин юутай байна яриач Мандахаа гэвэл тэр, 

	— За даа бүтэл муутайхан шив дээ. Хөл гишгэх газар алга. Харин зуугаад хэрийн агтын л хөөж тараав. Биднийг шөнө очиход цагаантны хэдэн цэрэг агтаа шагай шиг бөөгнүүлэн ээрч байв. Тэдэнд ойртоход хэцүү аж. Хар авчих гээд болдоггүй. Гэтэл аз болоход тэд энд Хөх толгойн доод эргийн тохойд агтаа хашжээ. Цаагуур тойрч эрэг дээрээс цамцаа урж шатаагаад бөөн дунд чулуудчихсан чинь агтнууд зүг бүрдээ бутраад алга одов. Цэргүүд агтаа хөөцөлдөн бужигнаж байх хооронд бид буцаж амжлаа. Ийм л юм болсон доо. Тэр цагаантан гэдэг чинь бас л гамингийн өрөөсөн дугуй бололтой. Палам гуайнхны гэрийг шатааж аль л өөдтэй өнгөтэйг нь цөлмөж, хэдэн малыг туугаад одсон сурагтай гэхэд Дорлиг, Мандахын яриаг тасалж, 

	— Хойноос ирэх тэр улаан оросууд л бушуухан ирээсэй! Тэд нар ядуу доордост элэгтэй, хүний мөс сайтай улсууд гэлцэнэ билээ гэснээ тамхиа нэрэн хамрынхаа самсаагаар багтартал баагиулж энэ муусайнууд ганц морийг минь булааж авахаас өмнө шалавхан ирвэл... Чи ч яах вэ, намайг бодоход хэдэн сайхан шартай хүн. Хагасыг өгөхөд цаана бас хэд хоцорно. Ингэхэд мартсанаас чи яагаад үхрийн буянтай болсноо хуучлаач гэвэл Мандах муухан мишээгээд алсын уулын толгой ширтэн ийн өгүүлрүүн:

	— Тэр зөндөө түүхтэй. Би нэгэн бийлэг пүүсийн эзэн Ши Лянь хэмээх хүний бярууг хариулдаг байлаа л. Тэр нутгийн ардуудаас өрөндөө голдуу бяруу авдаг байв. Өсөхдөө амархан. Цөөн эрээс ч бас хожоо гарна. Нас гүйцэхээр махлаад гуанзанд зарчихна. Тэгэхээр үнээ алдахгүй гэхчлэн алсын бодол өвөрлөсөн байж. Гэтэл цагаагчин гахай жил буюу олноор өргөгдсөний нэгдүгээр онд Монголд автономит засаг устсаны дараахан нөгөө Ши Лянь эндээс хөөгдөж нутгаа буцах болоход хэдэн бяруугаа юун авахтай манатай харин болсон байх. Ингээд арга буюу надад орхиод одсон хэрэг. Түүнээс хойш арван жил өнгөрчээ. Бяруунууд минь өсөж би үхрийн буянтай болсон юм. Тэгэхээр энэ шарнууд миний аминых бус, угтаа олны л юм шүү дээ! Би эзэнд нь буцааж өгөх учиртай гэвэл Дорлиг мэл гайхаж

	— Чи энэ хошууны хэнээс хэдэн бяруу авсныг яаж мэдэх вэ дээ гэвэл Мандах

	— Тийм биш ээ! Дорлиг минь. Хэдэн үхэр бүү хэл Монгол улс өөр эзэнтэй болсон. Бид чинь нэг үе эзэнгүй, малаас дор байв биш үү! гэвэл Дорлиг бүр гайхаж

	— Тэгээд Монгол улсын эзэн Богд биш өөр хэн гэж...

	— Яагаа вэ? Сүхбаатар. Монгол хэмээх айлыг төвхнүүлэх нэгэн сайн эр Ар халхад төрж ардын нам байгуулаад, бас эр цэрэг элсүүлэн «Алтан» хэмээх газар бөөгнөрөөд удаж буйг чи сонсоо биз дээ! Сүхбаатар бүх цэргийн жанжин болсон. Одоо бид удахгүй жаргана. Харин цагаан оросыг үлдэн хөөж буй тэр улаан орос л хойноос шалавхан ирэсэй! билээ. Тэд нар мэдээж өстөн дайснаа хүний нутаг уруу алдчихаад орхиогүй л дээ. Эд энд ирж (цагаантныг хэлжээ) түр амсхийж аваад буцаад дайрах бодолтой ч юм билүү! Цаад санааг мэдэх арга алга. Хойд айл дотроо үймээнтэй дуулдсан. Завдал муутай биз дээ хөөрхий! Ямар боловч ардаас үлдэн хөөж ирэх болсон л байлтай. Тэднийг ирэхээр хэдэн шараа өгнө. Чамд гэж хэлэхэд ихэнх шараа Сүхбаатар жанжинд хүргээд ардын намын цэргийн хүнсэнд өгчихсөн. Харин чи хүнд битгий хэлээрэй! гэхэд тайлагдаагүй нэгэн үйлийн учрыг Дорлиг сая мэдэж ийн бодлоо.

	... Мандах хэдэн сарын өмнө баахан шар туугаад зүүн чигт явж огт сураггүй алга болсон агаад, хүмүүсийн хүүрнэлдэх нь Хүрээнд аваачиж наймаалах юм байхаа. Энэ нутагтаа ижилгүй баянтай болжээ гэлцэж байгаад анир тасрав. Гэтэл сураггүй алга болсон Мандах бахь байдагтайгаа солионы ганц дээлгүй хэвээрээ хөтөлгөө морьтой хүрч ирэхэд хүмүүс цөм гайхалдаж хамаг алт мөнгөө ууланд нуучихсан юм гэнэ гэлцэв. Гэтэл дараахан хэдэн залуус хаашаа ч юм бэ? огт сураггүй алга одсон. Энэ бүхэп цөм Мандахтай холбоотой. Мандахыг нэгэнт очсон байхад тэр Сүхбаатар үхрийг авчхаад үүнийг буцаагаад явуулна гэж байхгүй. Эсвэл эл Сүхбаатарын тусган даалгавартай ирсэн байж таарлаа. Нутаа орхисон Сандав, Пүрэв...мэтийн нөхөд тэр чигт Сүхбаатартай очиж нийлсэн байхаас зайлаагүй.

	Одоо бодоход сураггүй болсон тэр хүмүүс цөм л Мандахын үгэнд орно. Харин би бол байдлыг харзнана гэж Дорлиг бас бодно.

	 

	III. Эхийн нулимс юу хэлэв

	 

	Ус ургамал тэгш уулын горхины эрэг эмжээрлэн хэдэн айл чандманилан буусан байх агаад, гадуураа адуу мал тархан идээшилнэ. Голыг уруудан нэгэн залуу хүү салхи сэнгэнэтэл исгэрсээр айлуудын хамгийн баруун гэрийн гадаа бууж морио бөхлөөд дотогшоо орохуй тогоон дээрээ өрөмтсөн цай самран суусан бүсгүй, хүүг харж

	— Хүүгийн минь ажил бүтэмжтэй өөдрөг буй юм байна. Ээжийгээ шинэ цай чанаж байхад орж ирэв хэмээн бэлгэшээгээд.

	— За тэгээд сумын төвөөр сонин юутай гэвэл, хүү хоймрын модон орноо очиж суунгаа:

	— Ээжээ сонин ихтэй. Дондог гуайнхаас жаал ноос илүү гарчихаар гуйж аваад ноосныхоо дутууг хаачихлаа. Намар хориод тарваганы арьс өгөхөөр тохиров. Бас хоршоо даргатай таван зуун тарваганы арьс гэрээлчихлээ. Мартсанаас ээжээ би эвлэлд элсэхээр болсон. Өргөдлөө гурван үеийнхээ түүхтэй бичээд шалавхан аваад ир! Энэ сарын хуучдаар хэлэлцүүлнэ гэсэн гээд хүү аягатай цайнаасаа амтархан хэд балгаснаа, 

	— Аав хаашаа явсан бэ? гэвэл бүсгүй

	— Жансам гуайтай очиж уулзана гээд явсан. Цөөн цаасны авцаатай юм дагаа гэлээ. Баясгалан тухлан цайлж дуусаад орныхоо хөлийн гудсыг сөхөж зузаан дэвтэр гарган голоос нэгэн цаас нямбайлан авах зуураа:

	— Гурван үеийн түүхэнд юу бичнэ ээ ээж ээ. Аав та хоёрын үүх, түүхийг би төдийлөн сайн... гэснээ та урьдаар нэг сайхан яриадах. Тэгэхээр би найруулаад... гэвэл бүсгүй удтал бодолхийлж дуугүй сууснаа ийн өгүүлрүүн:

	— Ээж нь ихийг үзсэн хүн. Төрсөн эцэг, эхээ одоо хүртэл мэдэхгүй барааг нь ч хараагүй. Нутгийн хүмүүсийн хүүрнэх нь:

	Пагчиг хэмээх нэгэн бийлэг айлын хаяаг бараадаж яваад бие биедээ сэтгэлтэй болж ханилсан юм дагаа. Тэгтэл Пагчиг баян энэ сайн цагийн нэгэн мянган есөн зуун хорин хоёр онд санаа буруулж нэгэн ноёны ятгалгаар баахан хүмүүсийг өөртөө татаж аваад баруун тийшээ хил давжээ. Аав ээж хоёр минь бага хүмүүс байсан болохоор алсдаа юу болохыг бодсон ч үгүй яв гэхээр дагаад явчихжээ.

	Тийм ээ! нэгд цаадуул ятгаа биз! хоёрт амь зууж гэдсээ цагаалахын эрх. Гуравт хэдэн жил хаяаг бараадчихсан болохоор хүний мөсгүй авир гаргаад яах вэ гэж бодоо биз! Тэгэх нь нөгөө айлууд Цонже Санте, Ховог сайрын нутаг хүртэл амьдрахын эрхээр тэнэж, байдгаа бараад заримыг цөлмүүлж дуусгаад олон жилийн хойно арга буюу нутаг усаа бараадан нааш зүглэжээ. Пагчиг баян ч бас ээж ааваас минь өөрцгүй ядарсан юм байх. Гэтэл замдаа хилийн дээрэмчидтэй тааралдаж баригдав. Ээжийг минь ааваас минь салгаж, бас намайг өнчрөөгөөд харь нутгийн хүнд богтлон худалдах гэсэн юм даг. Тэгэхээр гэр хоёр маань нэг шөнө наашаа оргож хил даваад ирж байтал дээрэмчид үлдэн хөөж гүйцээд ээжийг тэнд нь муулж, аавыг хүлж аваад буцсан юм билээ. Харин намайг харангадаж үхэг гэж бүрлээ ч эхийг минь хажууд амьд хоцроожээ. Гэтэл нутгийн малчин малын эрэлд явж байгаад саях аймшигт явдлыг далдаас нуугдан харж тэднийг холдсоны араар намайг очиж авсан юм гэдэг. Аавтай минь хамт тэр жил хил давж цааш одоод хожим !нутагтаа оргож ирсэн хүний ярих нь:

	Аав, эхнэр хүүхдийнхээ өшөөг авах өс хадгалж тэр нутгийн хэсэг эрчүүлийг толгойлон зэвсэглэж дээдэстэй шөргөөцөлдөн баячуулын мал жинчдийн ачааг цөлмөн дээрэмдэж доордост тараан өгч нэг үе хээрээр гэр хийж яваа гэлцэв. Хожим сонстохоо болив. Хэрвээ амьд яваа бол тэр нутгаа заавал бараадах учиртай. Андгайгаа гүйцээх гэж тэмцэлдэж яваад хаа нэгэн газар үрэгдсэн л болов уу! гэж билээ. Тэр хүний ярьдаг бараг ортой биз. Ингээд хэсэг дуугүй сууснаа өөрийн эрхгүй гарсан нулимсаа долоовор хуруугаараа дарж хүүгээсээ нуун арчаад цааш өгүүлрүүн, 

	... Намайг хээрээс олсон тэр эрэлчин үр хүүхэдгүй айл байж. Ингэж би амьд гараад арван долоотой байхдаа чиний эцэгтэй танилцаж амьдарсан юм даа. Аавын чинь аав бас даржин амьдралтай жирийн малчин хүн. Тэгэхдээ санаа сайтай, холын бодолтой, ухаалаг холч хүн байсан юм гэнэ билээ. Нэгэн хятад пүүсийн эзэн нутаг буцахдаа орхиод явсан баахан бярууг өсгөөд хагасыг нь Сүх жанжны цэргийн хүнсэнд, заримыг цагаантныг дарахаар хойноос ирсэн улаан орост өгч, бас өөрөө нутаг усны баахан эрчүүлийг бөөгнүүлэн цэрэглэж Хасбаатарыг Толбо нуурт дөчин хоёр хоног бүсэлсэн цагаантнуудыг уулгалан дайрч зүрхийг чичрээж байсан гэлцдэг юм билээ. Би ихэнхийг умартжээ. Миний хүү аавыгаа ирэхлээр сайхан яриулж аваач! Чамд хожим бас үр хүүхдэд чинь хэрэг болно. Мэдэж аваг!

	Тийм ээ! Боодой цагийн зовлонг... хэчнээн хүний цус урсаж, хэчнээн эхийн нулимс асгарсныг буурал Алтай мэднэ. Хэрвээ хүний хэлээр ярьдаг сан бол чамд мөн ч их зүйл хуучилна даа. Их үнээр олсон Алтай нутгаа хайрлаарай! Ингэж бүсгүй Баясгаланд хэлээд хууч яриагаа дуусгав.

	 

	
Эр чулуу

	 

	I. Дуудлага

	 

	Ням гуай дуудаж байна гэсэн хэл авсан отог шавийн эмч Гомбочимэд өглөө эртлэн босож унаа морио юүлэн Жонон вангийн хошууны Тойн цоржийн отог даргатай очиж харгалдвал тэр ийн өгүүлрүүн.

	— За хө чи Да хүрээнд очиж албаны уяа уяна даа гэлээ. Дээдсийн урдаас үг хэлэх эрхгүй ядуу хүү Гомбочимэд

	— Жа явъя хэр удаан хугацаатай юм бол. Ээжий минь... хэмээн зүрхэлж асуувал Ням нанж хорлоор тээрэмдсэн хамрынхаа насмаанаас ойр, ойрхон шуналтай хэд сорсноо эр хүний өег гэсэндээ бас чамгүй эд байх нь ээ. Хатуухан тулгахгүй бол гэж бодоод

	— Татлаа түлхээгүй чамд юухан байх вэ дээ! Чамтай хамт Галтын Ваанчиг, Даргын Цэрэнпунцаг гээд тохитой хоёр хүн мөн өөр отгоос Дорж хэмээх нэгэн эр явна гэлээ. Дөрвүүлээ баахан морьд хөтлөхийг хөтөлж, туухыг туугаад Да хүрээний чигт хөдлөв. Замдаа явж байгаад нэг өглөө Ваанчиг нөгөө гуравдаа цагаан шар торгон дээр тод үсгээр бичсэн бичигтэй, том гэгчийн тамга бүхий Шанзав яамны бичиг хүзүүнээс нь зүүж өгөөд:

	— За та нар минь болгоомжтой яваарай! Хүрээ ойртлоо. Бидний замд зүс бүрийн хүн тааралдаж магадгүй. Танихгүй хүнтэй хагаралдвал олон юм битгий хэл. Надтай ярь! гээд заачих гэв. Тэд яваад л байлаа. Замд хэн ч тааралдсангүй. Хүрээ улам ойртов оо. 

	Туулын бургасанд морь, биеэ амрааж үдэлж байтал бургасан дотроос гэнэт буу сэлэм агссан сэгсгэр цагаан малгайтай хэдэн зүс буруутан давхиж ирээд тэднийг хоргоож

	— Хаанаас явуу юун хүмүүс вэ? Та нарын энэ олон морьд хэнийх юм бэ? Тэд хариу өчиг сонсолгүй захаас нь хөөж агтаа Барон жанжны их цэргийн унаанд өг! Эс өгвөл хүчээр... гэж сүр бадруулав. Гэтэл Ваанчиг нөгөө бичгээ үзүүлж

	— Шанзавын яамны бичигтэй, Да хүрээнд нэвтрэх эрх бүхий, Богд гэгээнтний зараалаар яваа хүмүүс байна. Албаны уяа уях гэж явна. Бидэнд битгий саад хий! Эс тэгвэл та нар өөрсдөө Богд гэгээнтний өмнө... гэвэл хэлмэрч бололтой хууз сахалтай өндөр шар буриад Ваанчигийн хэлснийг даргадаа хэлбэл цаад хүн оросоор хэдэн үг цэргүүддээ зандрангуй хэлээд тэднийг орхин цааш одов. Энэ байдлыг удтал харж айх, гайхах зэрэгцэн зогссон Гомбочимэд сая ам нээж

	— Ваанчиг ахаа! Халуун зунаар үстэй малгай өмссөн догшин авиртай хүмүүс чинь хаанахын юун... гэвэл Ваанчиг

	— Орох оровгүй оргодол хулгай, нөгөө цагаантнууд гэдэг чинь энэ. Эдний нас богинохон... хүү минь өрөвдмөөр амьтад хөөрхий! Одоо хойноос удахгүй манай гоймон баатар их цэрэгтэйгээ ирнэ. Та нар сонсоо биз дээ! Хиагтад шоргоолж шиг бужигнасан шороон түмэн гаминг хиар цохисон Сүх жанжин гэж...

	Даанч нас явчихлаа. Хэрвээ залуу зандан байсан бол... гээд гаансаа гаргаж тамхиа нэрэв. Гомбочимэдийн сэтгэл ихэд хөөрч тэр гоймон баатар гэдэг хэчнээн сайхан эр байгаа бол... барааг нь ганц харах юм сан. Биднийг хүрээнд байхад л ирээсэй! билээ гэж бодов. 

	 

	II. Сонин мэдээ

	 

	Гомбочимэдэд Хүрээнд таних айл цөөн. Гагцхүү Шанзавын яамны хар зайсан Лувсанжав гэгчийг танина. (Хүмүүс хүлэгт Лувсанжав ч гэнэ) Лувсанжавын гэр Цээ вангийн хороонд байх агаад, нэг нутгийн хүн билээ. Гомбочимэд арван зургаан, настайдаа Хүрээнд ирж Шанзавын яаманд албаны уяа уяж байхдаа танилцсан аж. Гомбочимэд нэг орой Цээ вангийн хороонд Лувсанжавынд ирвэл тэрбээр сонин мэдээ сонсгов. Гоймон баатар их цэрэгтэйгээ нааш хөдөлсөн гэнэ. Өнөө маргаашгүй л ирэх бололтой гэв.

	 

	III. Тасганы овоогоор...

	 

	Гомбочимэд Сүх жанжны барааг харах сан гэж яарсаар Лувсанжавынд байн байн ирнэ. Ардын намын их цэрэг Хүрээнд ирэх гэнэ гэсэн яриа гадуур тарж хөгшин хөвөөгүй ирэх замыг амдан тосно. Тэгэх нь ээ зуны нэг сайхан налгар өдөр Тасганы овооны... Мааньтын хөтлөөр их цэрэг Хүрээнд орж ирэв. Их цэргийн цувааны түрүүчээр Хүрээнийхэн гэрээсээ гарч хашааныхаа хаалган дээр зарим нь бүр гудамжид данхтай цай, аягатай сүү, тавагтай идээгээ барьж тосоцгоов. Сүртэй гэж жигтэйхэн, сүрлэг сайхан харагдана.

	Шивээ хиагтыг дуулсаар жагсаал хотод улам ойртон айсуй! Гомбочимэд, Лувсанжавын галын түлээн дээр гарч зогсоод жагсаалыг тухтай харав. Гомбочимэдийн аз болоход цэргийн цуваа Лувсанжавын хашааны яг араар ойрхон явж өнгөрлөө. Хамгийн түрүүчийн эгнээний ардхан тугийнхаа дэргэд яваа жороо хонгор морьтой, цагаан дээлтэй, хүрэн бүс бүсэлсэн Сүхбаатарыг олж үзэв. Гомбочимэд юу мэдэх билээ. 

	Лувсанжав түүнд зааж өгсөн хэрэг. Сүхбаатар, Лувсанжавыг хараад толгой дохин өнгөрөв.

	Хээгүй сайхан хүн юм аа. Ийм том хүн... гэж Гомбочимэд бодоод Сүх жанжинтай биеэрээ уулзаж үг солих юм сан гэсэн бодол өөрийн эрхгүй төрсөн ажээ!

	 

	IV. Нулимс унагав

	 

	Зүүн Хүрээний их чөлөөнд модон цагаан индэр дээрээс Сүхбаатар өндөр дуугаар үг хэлж байна. Олон хүн хуран цугларч, жанжны хэлэх үгийг анхааралтай сонсоно. Олны дунд Гомбочимэд хөтөлгөө морь барин зогсжээ. Сүхбаатар өгүүлрүүн:

	«... Монголын ард түмэн ба Ардын нам нь... хуучин засгийг устгаж, ардын эрх чөлөөг хүндэтгэн хэмжээт эрхт хаант засагт үндэсний улс төрийг тогтоон явуулсан бөгөөд цаашид Зөвлөлт улс лугаа найрамдан, гадаадын эзэрхэг түрэмгий болон ялангуяа цагааны бүлгүүдийг даруй устган арилгаж, тусгаар тогтносон улс юугаа өнөд мандуулах нь Монголчуудын өөрийн үүрэг болмуй...» хэмээн хэлэхэд цугларагсад удтал алга ташив. Сүхбаатар цаашаа цөөн үг хэлсэн авч хүмүүсийн шуугианд тасалдаад жанжны хэлснийг бүрэн гүйцэж сонсож эс чадав. Ямар авч ядуу ард бусдын адил тэгш эрх эдлэн жаргана хэмээн бүрнээ ухамсарласан Гомбочимэд өөрийн эрхгүй гарсан нулимсаа тогтоон барьж зогсоно.

	 

	V. Санамсаргүй явдал

	 

	Боржгин Цэцэн вангийн хашаанд сайн дурын цэргийн сургууль байгуулагдаж гэнэ хэмээн сонссон Гомбочимэд түүнд орох юмсан хэмээх хүсэлдээ хөтлөгдөн нэг өдөр Лувсанжавындаа очиж хэлбэл тэр

	— Зүйтэй! Одоо цагт зөв санаат хүн бүр шинэ тулгар ардын төрд чухаг! Танилын хувиар би Гоймон баатарт хэлж өгье гэлээ. Гомбочимэд ихэд баярлаж, оройхон майхандаа очоод чин хүслээ нөхдөдөө дуулгавал Ваанчиг гуай уриалагхан тосон авч

	— Тун зөв! Хүү минь. Чи залуу хүн, Сүх жанжны энэ ариун үйл хэргийг та нар л дэмжиж хөл дээр нь босголцохгүй юм бол өөр хэн... Бид ч гэсэн дээ бас гараа хумхиж суухгүй, хэр чадлаараа нэмэр болно гэв. Гэтэл санамсаргүй явдал боллоо. Гомбочимэдийг Шанзавын яаман дээр лам түшмэл Билэгт (хүмүүс Ногоон Билэгт ч гэнэ) дуудаж байна гэсэн хэл ирэв. Гомбочимэд хүрч очих нь ээ Билэгт түшмэл ихэд хилэгнэж

	— Гэгээн түмэн шавиас цэрэг эр мордуул! хэмээн Ардын засгийн газраас лүндэн буулгаагүй байхад албаны агт уяа хаяад ардын цэрэгт орно гэнэ... Яасан задарсан дамшиг вэ чи хө! ялз шаахайдаад харьяат отогт чинь дагуул бичигтэй хүргүүлнэ дээ чамайг гээд уруулаа шазвалзуулж гар нь чичрэв. Дөчин шаахай хүртсэн Гомбочимэд хацраа дарсаар нэлээн оройхон майхандаа харивал хоёр өвгөн ихэд сандарч уулга алдан халагдав. Харин Дорж тоосон ч янзгүй хүйтэн царайлж сууна. Гомбочимэд дотроо Доржийг сэжиглэн:

	Үүнээс өөр хэн очиж ховлох вэ дээ! гайгүй хоёулаа дараа... гэж бодсоноо

	— Энэ муусайнууд ингэж л байг! Би эдэнд хэн болохоо үзүүлээд өгнө гайгүй гээд Доржийг хяламхийн харахуй тэр бээр удтал дуугүй гөлөлзөн сууж байснаа гарч одов. Ваанчиг, 

	— За хүү минь нэгэнт (ийм дээрээ хүрсэн хойно чи бодсоноо гүйцээ! Харин хоёр муу хөгшнөө нутгийн зүг газрын задгайд гаргаж өгөөд буц даа гэлээ. Тэд нэлээн явцгааж Баяндавааны наахан очиж явтал Ваанчиг гуай

	— За хүү минь чи эндээс эргэ! Тэгэхдээ өөрийн гарынхаа морьдоос хоёр сайн морь аваад үлдээрэй! Эр хүнд сайн морь хань болдог юм гэв. Гомбочимэд удтал дуугүй сууснаа:

	— Тийм ээ! Тэгэхдээ хэрэггүй юу дээ ах нар минь муу ээжийгээ хар цай уулгаад яах вэ. Цаадуул чинь намайг аваад үлдсэн гэхээр дорхноо давхиж очоод л ганц үнээг маань туугаад явчихна. Та хоёртоо их баярлалаа би явган үлдье дээ гэв. Ваанчиг улаанаа сорж сууснаа:

	— За тэгвэл өөр арга бодно хө. Доржийг өнөө шөнө адууны манаанд гаргачихъя. Тэгээд явсан нь хойно чи миний мориор шөнө ус гаталж буцаагаад тавьчих. Эс тэгвэл цаадах чинь бас нэг юм хэлээд болохгүй гэж тохиролцлоо. Гомбочимэд шөнө Туул гаталж эмээлээ үүрээд цааш явган алхав. Маргааш нь Хужирбуланд нутгийн танил Дэндэвийнд ирж хөл залгаад Дэндэвийн унагатай гүүг унан Лувсанжавындаа очиж болсон явдлаа нэгд нэгэнгүй тоочин, буцаж ирснээ хэлэхэд Лувсанжав дуугүй сууснаа:

	— Цэргийн яаман дээр очиж Сүх жанжинтай уулзан аа хө гээд Гомбочимэдийг дагуулаад алхлаа. Нэлээн ч зайтай юм санж. Зөндөө гудамж хэдрэн явсаар нэгэн өндөр шургааган хашаанд ирвэл дотор нь том бор гэр байна. Нөгөө цэргийн яам нь бололтой. Гэрийн үүдэнд очиход буутай харуул зогсох аж.

	— Жанжин байна уу? Бид уулзах хэрэг байна, Шанзавын яамнаас явна гэвэл харуул үүдийг сөхөж дотогш оруулав. Тугийн дэргэд явсан Сүх жанжин яг дүрээрээ суух авай.

	Лувсанжав, жанжин хоёр хуучин танилын ёсоор уулзаж мэнд усаа мэдэлцэж халуун яриа үүсгэв. Лувсанжав ярианыхаа завсар Гомбочимэд руу зааж, 

	— Жанжин би өөрт чинь саяхан нэг ярьж байсандаа, нутгийнхаа тэр хүүхдийг дагуулаад ирлээ. Ногоон Билэгтээс дөчин шаахай хүртэж дагалдах бичигтэй нутаг явж байгаад, замаасаа буцаад иржээ гэвэл Сүхбаатар Гомбочимэдийг зөөлөн харцаар ширтэж

	— Эр хүн хө, чи удахгүй тэр ногоон Билэгтийн толгойн дээр цахиур хагална гээд инээв. Тэгснээ Лувсанжавт хандаж

	— Чи наадах хүүгээ Сэт Шаравт аваачиж бүртгүүлээд хичээл номд нь оруул! Намайг явууллаа гэж хэл гэв. Лувсанжав Гомбочимэдийг дагуулж том хүрэн хашаанд аваачив. Очиход гэзэгтэй, гэзэггүй түн тан гэсэн бүдүүн бүдүүн дуутай, Гомбочимэдийг бодвол нэлээд ах идэр насны олон хүмүүс байлаа. Хамгийн бага нь Гомбочимэд бололтой. Тэр бээр замдаа яасан сонин нэртэй хүн бэ гэж бодож явав. Тэгэх нь ээ Сэт хоч нь, Шарав нэр нь юм санж.

	Өдөрт дөрвөн цагийн хичээл! заалгаж дараа нь хөл гарын сургууль хийж бас мод хөрөөдөх, хагалах зэрэг биеийн хүчний ажил хийж өдрийг бардаг гэнэ. Гомбочимэд очсон өдрөө ганц нэг танилтай болж энэ бүхнийг сонсож мэдлээ.

	Гомбочимэд анхныхаа хичээлдээ Хөхөө гэдэг сайхан ааштай сургагч багшаар заалгаж винтов задлах, эвлүүлэх, сумлах хэрхэн буудах талаар мэдэв. Гомбочимэд нэлээн хонож нөхөдтэйгөө овоо ижилдэн дасаж байтал нэг өдөр Сүхбаатар жанжин хүрч ирээд Шарав захирлыг дуудуулж уулзаад ингэж хэлрүүн:

	— Зүүн өмнөд хязгаарт цаанаас харчин, наанаас бароны оргодлууд дээрэмдэж тоноод аллага таллага улам гарч байна. Бумцэнд гуайд зэвсэг хүргэж өгөх хэдэн хүн яаралтай гаргаж өг! гэлээ. Долоон хүн томилсны нэгэнд Гомбочимэд оролцов. Саях долоон хүн гучин хоёр тэрэг зэвсэг аваад Түмтийн өртөөнөөс нар жаргасан хойно оройхон хөдлөв. Замд онцын саад тотгор тааралдсангүй явсаар зэвсгийг Бумцэнд гуайд бүрэн бүтэн хүлээлгэж өгөв. Бас Гомбо-Идшин гүнээс Бумцэнд дөрвөн зуугаад зэвсэгтэй хүн таслан авч Зүүн хойш хөдлөхүйд тэдний нэгэнд Гомбочимэд бас саналаараа орлоо. Тэд Хатгийн Егүүзэрийн хийд, Чоно гол хүрэв. Тэнд очоод байж байтал Цахарын Найдан вангийн нэлээд цэрэг Үйзэн вангийн нутгаар орж ирсэн мэдээ авч тэд гурван хоног морин маршаар явж Алтан-Очиртын хийдэд хүрч сая тэднийг элдэн хөөж гүйцээд баахан буудалцлаа. Гэтэл шөнө болж бие биеэ танихгүй болсон тул тэндээ хориглож хоноод үүр цайлгав. Тэгэх нь ээ дайсан түүдэг гал асааж орхиод өөрсдөө зугтан одсон авай. Тэгэхээр хойноос нь элдэн хөөж гүйцээд ширүүн тулалдаж дайсны гурван зуугаад агт, найман тэрэг буу зэвсэг олзлон Бухын хашаатад ирж тэндээ отон хүлээж дайсны байдлыг тандан бие малаа амрааж хэд хоносон бүлгээ.

	... Ингэж Сүх жанжны даалгаврыг биелүүлж байсан удаатай хэмээн шинэ тулгар төрөө тохинуулахад чин хүсэл өвөрлөн хувь оролцож халуун амь, бүлээн цусаа хайргүй зориулж явсан олон арван зоригт хөвүүдийн нэг, нэгэн мянган есөн зуун хорин нэгэн оны партизан, хувьсгалт тэмцлийн ахмад зүтгэлтэн Гомбочимэд гуай Билгийн тооллын арван зургадугаар жарны тавин наймдугаар Хөхөгчин үхэр жилийн хавар надад хуучилсныг би ихэд олзуурхан хожмын өдөр хойч үед хэрэг болж хэмээн жир хүний зуу ба түүнээс дээш дайсантай гуч гаруй удаа тулалдаж, хатуу бэрхийг туулсан амьдралаас энд заримыг нь сийрүүлэн цагаан цааснаа буулгаж «Эр чулуу» босголоо. Эрдэнэт хүн ах дэлхийд эргэж мөнхрөхдөө чулуу болдог гэл үү!.. Тэгээд би дөрвөн цагийн эргэлтэд өр бүтэн үлдэж өөртөө орших эцэс төгсгөлгүй үнэн түүхийг эгнэгт хүүрнэг! хэмээсэндээ Өнийн үхэр хад шиг тэр чулуутай энэ хүнийг зүйрлэсэн билээ. Тийм ээ! Эр чулуу хатуу...

	
«Түдэвийн цохио»-ноос үүдсэн түүх

	 

	Түдэвийн эрэл

	 

	Хэдэн жилийн өмнө Хужиртын рашаан сувиллын газар ажлын далимаар очихдоо амралтын урдхан наранд ээвэр газар харагдах нэгэн том үхэр чулууг зааж «Түдэвийн цохио» гэдэг юм гэж нутгийн нэгэн хүн хэлэхэд Дугар:

	Хэн нэг нь дамшиглаж тэгж хэлээ биз! гээд тоогоогүй өнгөрсөн билээ. Хожмоо уранхай хавтастай нэгэн навсархай номд Түдэвийн цохионы тухай бичээд төгсгөлд Түдэв гэдэг тэр хүнийг эдүгээ энх тунх амьдарч буй билээ гэснийг уншсан Дугар, Түдэв хэмээх хүний эрэлд гарсан байж.

	Чингээд арван гурван Түдэвтэй уулзсаны хойно нэгэн Түдэвийн тухай сурвалжилж үлдээх санаа шулуудсаныг хойно өгүүлсүгэй! Энэ Түдэв «Түдэвийн цохио»-ны тэр Түдэв юм шүү. 

	 

	Шуудан Цэнд

	 

	... Намайг шуудан Цэндийн бага хүү Түдэв гэдэг. Миний эцэг Цэндийн уг гарал Засагт хан аймгийн Эрдэнэ бэйсийн хошуу (Хожмоо Ховдын таван зуун тариачин хошуу болсон) Одоогийн Ховд аймгийн Буянт сумын нутаг.

	Хатанбаатар Магсаржавын агтыг маллаж, шуудан зөөгчийг хийж явсан хүн. Алс тэртээ Алтайн хязгаараас

	Хүрээнд мөн ч олон удаа шуудан хүргэсэн. Би ван Хатанбаатарын захиаг Хүрээнд Сүхбаатарт авч ирж өгдөг байлаа. Сүхбаатар Хужирбулангийн цэрэгт байсан юм даг гэж аав минь ярих дуртай.

	Тийм ээ!

	Чингээд Шуудан Цэндийн зөвхөн нэгэн удаагийн шуудан хүргэсэн тухай хойно өгүүлье!

	— Би Хатанбаатарын бичгийг Хүрээнд хүргэж ирлээ. Цаг төрийн байдал ширүүн, ард түмний зовлон зүдүүр туйлдаа хүрсэн байлаа. Хүрээнд золбин ноход гамин хоёр л олон байсан сан. Би Шар хөвийн даваагаар давж Туулын бургасанд нуугдаж явсаар Хужирбулангийн цэргийн санд ирэв. Тэнд морь, биеэ түр амрааж байтал хэл хүргүүлсэн хүн маань ирж, 

	— Таныг Сүхбаатар дуудаж байна гэлээ. Очвол Сүхбаатар намайг гэртээ аваачаад сайхан хоол цай хийж өглөө. Авгай нь Янжин (Янжмаа) гэж сайхан зантай бүсгүй байна. Нэг хүүтэй байсан! юм даг. Сүхбаатар хариу захиа шийтгэж надад өгөөд бас өөрт минь модон хуйтай богино буу бэлэглэв. «Долоон гаминг нэвт бууддаг ийм оготор буу байдаг» гэж хүнээс урьд нь би сонссон юм.

	Та цаг алдаж болохгүй. Өнөө шөнөдөө яаралтай буцаж явах хэрэгтэй. Одоо төв рүү орж болохгүй. Богд хаан хар гэрт хоригдож буй...

	Гамин хот руу хөл ч тавиулахгүй, дараа таныг Богдод мөргүүлье! (Би Богдод мөргүүлж өгөөч гэж түрүүнд Сүхбаатарт хэлж байсан юм) гэж билээ. Би оготор буугаар буудаж үзээгүй болохоор богцондоо хийчихлээ. Нэлээн орой харанхуй болсон хойно намайг хоёр хүнээр газарчлуулан зам буруулж Чингэлтэй гол өгсүүлж, Хожуулын даваа давуулаад, Ногоон толгойн өртөөгөөр дайруулан Хүй мандал хүргэж өгөөд хоёр газарч маань буцаж, би цааш шулуун замдаа орж билээ гэж аав минь ярьдаг сан. Шуудан зөөдөг байсан болохоор аавыг минь шуудан Цэнд гэдэг болсон юм гэнэ лээ гэж Түдэв гуай хуучилснаа нэгэн эвхээстэй цаас авдраас гаргаж Дугарт үзүүлэв. Хөө утаанд онгосож шарласан муутуу цааснаа:

	Эрдэнэ бэйсийн хошууны энэхүү Цэнд болбоос Хувьсгалт засаг төрөө тохинуулахад агт морь тусалж, бас өөрийн биеэр хүчин зүтгэж явсан болно.

	Бүх цэргийн жанжин Сүхбаатар Баруун хязгаарыг тохинуулах Яамны сайд Ардын Хатанбаатар ван Магсаржав гэсэн байлаа.

	Түдэв гуай суудал тухлан сууснаа, хөөргөө гаргаж гурвантаа үнэрлээд аав минь бас (тайган цагдаа) хийж явсан.

	Чингээд Улаанбаатар хотноо хожим 1938 онд нас сүүдэр далан тавыг зооглоод бие барсан даа. Миний төрсөн ах Дэлгээ бас буу сэлэм агсаж, дайтаж явсан хүн. Олон удаа дайн тулаанд оролцож явсан гэдэг. Лав л Сүлийнхээр цахар гүн Бавуужавын цэрэгтэй дайтаж явсан гэж ярьж байсныг би одоо санаж байна. Бусдыг мартжээ гэлээ.

	 

	Хүүхэд нас аа гэж...

	 

	— Тээр жил манайх Цагаан голын зүүн хаяанд Зэгстэйд байлаа. Тэгэхэд би бага байсан юм даг. Ахын гэр, манай гэр хоёрыг зайчлан гонхолж бариад хурлын байр гэгч юм засав. Төвөөс хүн ирэх сураг гараад гурав хонов. Саахалт айлын Буяа гуайтай аавын ярьж байхыг сэм сонсвол:

	— Орон нутгийн засаг захиргаа байгуулагдаж, ноёнгүй болох юм гэнэ гэж ярилцав. Би хүүхэд байсан болохоор аав Буяа гуай хоёрын ярианы учрыг төдийлөн ухахгүй байлаа. Лав л ноёнгүй болох юм байж гэж л ойлгов. Төвөөс хүсэж хүлээсэн хүмүүс ирэхэд нударгагүй, хуучивтар бүдэг шар дээлтэй нь «Догсом хурц» гэгч хүн аж. Ногоон торгон дээлтэй бас нэг хүн хамт ирлээ. Төдхөн зар тарж хавь ойрын хүмүүсийг цуглуулж тусгайлан зассан гэрт байр эзлэв. Хавхны улавч шиг юм толгой дээрээ тавьсан Догсом хурц гэгч нөгөө хүн хадаг барьж ерөөл тавих авай. Тэр ерөөлөөс миний санаанд: Танай хошууг татан буулгаж Ханбаатар уулын хошууг байгууллаа гэдэг үг л бүүр түүрхэн үлдэж билээ. Толгойн дээрээ тавьсан хавхны улавч шиг юм гэдэг нь сүүлд бодох нь ээ бүрх малгай, хадаг гэдэг нь дэлгээстэй цаас, ерөөл тавих гэдэг нь үг хэлж байсныг би тэгж ойлгосон юм санж. Хүүхэд нас аа гэж... 

	 

	Ард Аюуштай уулзсан минь

	 

	Нэгэн мянган есөн зуун гучин дөрвөн он юм даг. Би Латин хэлний бүлгэм төгсгөөд хөдөө соёлын довтолгооны багш хийж байтал аймгийн яам нэг өдөр дуудаж хот руу явууллаа. Аймаг бүрээс нэг, нэг хүн ирсэн аж. Би Улаанбаатар хотноо орж Улсын кино зургийн хороон дээр сүүдэр шийний (дуугүй киноны) механикийн цөөн сарын курс төгсгөөд аймагтаа очоод аймгийнхаа яаманд улаан гэрийн эрхлэгч, анхны кино механикч боллоо. Тэр үед сүүдэр ший Монголд эхлэн дэлгэрч байсан үе юм даг.

	Чингээд алс Алтайн хязгаар Ховдод анхны сүүдэр шийг эхлэн тавьж билээ. Тэгэхэд би залуу байжээ. Мэргэжилдээ дуртай гэж жигтэйхэн. Сарлагийн үхэрт аппаратаа аччихаад сумуудаар уул хад хэсээд явж байв. Нэгэн мянган есөн зуун гучин зургаан оны намар, намаржаа сайхан байв. Аймгийн яамнаас намайг дуудаж Цэцэг суманд «Сүүдэр ший» гарга! гэж цөөн хоногийн томилолт өгдөг юм байна. Гэртээ ирж Цэцэг суманд явах болсноо хэлбэл аав, 

	— Хүү минь! чи хөх Аюуштай заавал уулзаад, миний мэндийг хүргээд ирээрэй! Яагаа вэ. Чи сонсоо биз дээ! Цэцэг нуурын хошууны ард Аюуш гэж. Манай Аюуш хэл сайтай (заргач), мах даадаг (зодуур даадаг) үнэнхүү эр хүн юм шүү! гэж билээ. Аав надаар таван янчаан нэг хадгийн хамт өгч явууллаа. Би Цэцэг суманд очиж Аюуш гуайг асуувал танихгүй хүн ч алга. Аюуш гуай наадамд заавал ирнэ. Харин аажуухан л ирэх байх. Би сэтгэл догдлон хүлээж байвал өдөр дундын хэрд Аюуш гуайг ирсэн гэж хүмүүс шуугилдахуй очвол шодон сүүлтэй цавьдар халзан байдас унасан, дэрсэн малгай өмссөн, урт цагаан сахалтай, бие том, янхигар хар хөх өвгөнийг олон хүмүүс тойрон шавж зарим нь мориноос сугадан буулгах авай. Би нэлээн ойртож харвал нударгатай хөх даалимбан дээл өмсөж, төмөр бэлтэй хэт хутга зүүжээ. Хүмүүсийн хөл шингэрэхээр очиж Аюуш гуайтай амьсан уулзаад амар мэндээ мэдэлцэн өөрийгөө танилцуулж, аавынхаа өгч явуулсан хадаг, янчааныг баривал Аюуш гуай намайг удтал харж зогссоноо:

	— Тэгвэл чи Цэндийн бага хүү «байх нь ээ. За Тэгээд аав чинь сайн уу хө. Би аавыг чинь сайн танина. Бид хоёр гар нийлдэг байсан юм. Сайн эр шүү! 

	Зоригтой, ер нь санасандаа хүрдэг л хүн дээ. Надад олон тус болж явсан даа хөөрхий! гэж билээ. Би Аюуш гуайг сайн харж авлаа. Аюуш гуайтай анх нүүр учран золгож аавынхаа захиасыг дамжуулсандаа баяртай байв. Аюуш гуай намайг буцахад надад аавдаа хүргэж өгөөрэй! гэж хөө утаанд үс нь үл мэдэг харласан хурганы сэгсүүрэг арьс, гурван янчаантай өгч явуулж билээ. Би Аюуш гуайн нутгаар «Хажинг, Хулан нуур, Мянган угалзат, Буга боодог, Барлагын гол зэрэг газруудаар» явж сүүдэр ший гаргаж «Цэцэг нуурын хошууны» ард Аюуштай уулзаж үг зөрүүлж явснаа одоо хүртэл мартдаггүй юм.

	 

	Чулуу болгон түүхтэй

	 

	— Хужиртын рашаан сувилалд би арван дөрвөн жил эмчлүүлэхдээ тэр «Үхэр хадан» дээр бүхэл өдөржингөө л нарлаж хэвтдэг сэн. Анх очихдоо би хүнээр түшүүлж суга таягтай очсон хүн. Тэгэх нь ээ тэр үхэр хадыг хүмүүс нэрээр минь «Түдэвийн цохио» гэж нэрлэчихсэн юм билээ.

	Хүн байгалиараа хөшөө босгуулж хүн ардаасаа нэр авч мөнхжих шиг тийм сайхан аз заяа лав байдаггүй буй заа! Мартсанаас миний эмч Юрий Виноградова гэж сайхан зантай орос эмэгтэй байж билээ. Тэгтэл олон жилийн хойно Ленинградад очих завшаан надад тохиож би нөгөө Виноградова эмчээ сураглавал Ленинградаас хойш холгүй байдаг шавар рашаан эмчилгээний газар буй гэсэн бүдэгхэн сураг гаргав. Автобусаар бүтэн зургаан цаг явж байж очих газраа хүрвэл миний аз дутжээ. Виноградова эмч маань жилийн өмнө бие барсан авай. Харин төрсөн охин Валя нагац эгчтэйгээ байсныг олж уулзаад бид сайхан танилцлаа. Валя монголоор ус цас шиг ярьж байв. Тэгэх нь ээ Монгол улсын их сургуулийн хүн эмнэлгийн ангийг төгсгөж ирээд энд эмчээр ажиллаж буй аж. Тэр надад зургийн цомгоо үзүүлэв. Виноградова эмчтэй бидний татуулсан зураг байлаа. Миний зураг ч бас... Хойтон жил нь би Валягийи урилгаар Ленинградад очиж амарсан билээ.

	Түүнээс хойш бид уулзаагүй олон жил болжээ гээд Түдэв гуай яриагаа отголов. Соёлын довтолгооны анхны багшаас ажил амьдралынхаа мөрийг эхэлж худалдааны болон эрүүлийг хамгаалах яамдад төлөвлөгөө, санхүүгийн хэлтсийн дарга зэрэг ажлуудыг хийж улс эх орондоо тавиад жил ажилласан манай анхны сэхээтний нэг Цэндийн бага хүү Түдэв сайн эцгийн заяаг гомдоосонгүй. Октябрын хувьсгалтай нас сүүдэр чацуу эл азай буурал эдүгээ өнөр өтгөн энх тунх аж төрж байна. Тийм ээ! Эх нутгийн минь чулуу цөм эзэнтэй бас чулуу болгон нэртэй. Хэрвээ чулуу хүний хэлээр хайлдаг бол чулуу болгон өөр өөр түүх хуучлах сан билээ. Түдэвийн цохион түүх чингээд өндөрлөв. Эрдэнэт хүн эргэж төрөхдөө эх нутагтаа чулуу болж мөнхөрдөг гэснээс үүдэн «Түдэвийн «цохио»-н тухай миний хүүрнэл өгүүллэг ч бас өндөрлөв.

	 

	1983 он

	 

	
Өнөөдөр 

	 

	Дэмбэрэлийг ажлаасаа тарж гэртээ ирэхэд Зэвэг гуай босчихсон том нударгатай хүрэн тэрлэгээ өмсөж олон одонтой хилэн хантаазаараа гоёжээ. Баяр ёслолын үед л олон одонтой хантаазаа өмсөж байсныг харснаас бус бусад цагт төдийлөн хэрэглэдэггүйг Дэмбэрэл мэдэх тул ихэд хачирхаж өнөөдөр яахлаараа чингэтлээ, гоёж хөөрцөглөдөг билээ. Нэг л жиг ургалаа. Бусдаар сар хэртэй гэрээсээ гарах нь бүү хэл орноосоо тоотой боссон энэ хүмүүн арай нөгөө «гоорно» гэдэг болж буй юм биш, биз! Өндөр настай хүн юмыг яаж мэдэх вэ? хэмээх хартай сэжиг төрж өвөөгөө сонжин элдвийг бодож суутал өвөө нь

	— Өнөөдөр хоёулаа хойд толгой дээр гарна чи ажилдаа буцаж явахгүй юм байгаа биз дээ! гэж тушаах, гуйхын завсар хэлэв. Дэмбэрлийнх Гандангийн хүрд доор (хуучин өргөн чөлөөний орчимд) барьсан шинэ хороололд аж. Өнөөдөр ажлаасаа эрт тарж ирсний хэрэг юу билээ өвөөгөө салхинд гаргачихъя гэж бодсон Дэмбэрэл

	— Тэгье өвөө та цайнаасаа сайн уучих гэвэл тэр бээр найман наст шиг хөөрцөглөж

	— Би түрүүнээ цай, хоолоо идэж уусан гэлээ. Дэмбэрэл цайлж дуусаад өвөөгөө сугадан хойд хамар өөд аажим өгсөв. Мацаж явсаар Гэсэр сүмийн хойхон толгой дээр жижигхэн хөшөө бүхий нэгэн тэмдэгт газар хүрлээ. Тэр газар олны хөлөөс зайдуу учир хэнд ч эс анзаарагдам ажээ. Зэвэг гуай чулуун хөшөөний дэргэд хүрч очоод завилан тухалж, хааяа нэгхэн зуудаг төө хэрийн цагаан чулуун соруултай гаансаа гаргаж тамхиа нэрэн, ховдоглон хэдэнтээ хийлснээ ийн өгүүлрүүн:

	— Одоогоос жаран таван жилийн тэртээ «Да хүрээнд жанжин Сүхбаатар маань их цэрэгтэйгээ зуны дунд сарын эхээр налгар сайхан нэг өдөр тэр хойд Тасганы овоогоор анх орж ирээд наашаа даялж доод хамраар нуруулдан явсаар тэмдэгт энэ газар түр азнаж, хонгор морьтойгоо цэргүүдийнхээ өмнө зайдуухан захалж зогсоод бидэнд ийн хэлж билээ.

	— ... Цэргүүд ээ! Нийслэл хотоо харцгаа! Хожим тавь... жилийн хойно чухам ямар болсон байхыг та нар биеэрээ бас харцгаах болно. Тэр үед миний хэлснийг дурсаарай! Чингэж хэлснийг одоо хүртэл би мартдаггүй юм. Тэгэхэд энэ толгойн дээрээс нийслэл хот маань алган дээр буй юм шиг ив илхэн харагдаж байсныг би одоо тод санаж байна. Тэр үед ямар одоогийнхтой адил байшин барилга гэж бараг байсан биш, хамгийн өндөр нь Жанрайсаг л байв даа. Бид Сүх жанжныхаа цогтой дайчин хурц үгэнд зоригжин илд далайн харийн дайсны өөдөөс бишгүйдээ дайтаж явахдаа Сүх жанжин маань хамт яваа юм шүү! гэж бодоход юунаас ч айдаггүй сэтгэл өег явдаг билээ. Ер нь тэгээд залуу зандан байхад сайхан даа сайхан. Зориг, зүрх ирлэсэн хөрөө шиг явахад илдний ир аяндаа өөрөө хурцлагдаад байх шиг санагддаг юм хэмээн Зэвэг гуай хуучлав. Унтарсан тамхиа сэргээж асааснаа за одоо боллоо гэсэн янзтай тухалсан суудлаасаа сэвхийтэл босохдоо нүд нь цогтой яа гялалзан залуу халуун настайгаа эргэж золгов уу гэлтэй сэтгэл хөөрч, мишээл дүүрэн харцаар хавь орчноо удтал харж тулганы дөрвөн тотго шиг дөрвөн уулс дундаа айж мэгдэх аюулгүй амар амгалан орших Азийн цагаан дагина Гандирсан сайхан хот нь уудам холдоо хаяа тэлж, бас өөдөө үүлэнд сүмбэрлэн, сүндэрлэн харагдах аж.

	 

	1966 он

	 

	
Ар цармын бялзуухай

	 

	Үзэсгэлэнт сайхан байгаль ус ургамал тэгш нэгэн газрыг нутгийнхан Цоохор дэнж гэх агаад, зүүн урдуур нь тунгалаг урсгалт Онгийн гол урсана.

	Голд Баруун, Зүүн улаан Хятруун, Бөөрөлжүүтийн голууд цутгах агаад, баруун урдуур нь Цагаан гол хагас ороон урсах авай. 

	Дэнж дээр чандманилан буусан цөөн айл байх агаад, тэднээс зайдуу том бүгээн гэр буй нь баян Бадамынх ажээ (нутгийнхан голдуу цоохор Бадамынх гэнэ). Доод талын хэдэн бор гэрүүд бол, тэдний хаяаг бараадаж цагааг илүүчилдэг харц нь болой. Гэтэл зүүн хойноос бараан морьтон Бадамынхыг чиглэн айсуй! Сайх хүн улам ойртон. Тэр бээр бүдүүн гэдэстэй цавьдар хээр морин дээр лаглайн сууж байдгаараа гэдийн дэл хөдөлгөн шогшуулах нь нэн ядаргаатай харагдах агаад, гэрийн үүднээ зоослон хэвтэж байсан хоточ хойлог эрдүү дуугаар хөв хөв хуцан залхуутай суниаж, өмнөөс нь багахан явснаа буцаж ирээд аргалын ёроолд гийнан хэвтэв.

	Морьтон Бадамын уяанаа бууж морио бөхлөн гэрт орж ирэхүй айлын, шингэн царайтай бүдүүн шар авгай Цогзол «хүүе яана» хэмээн дуу алдан угтаж хормой хотоо засав. Сайх хүн бол сангийн лам Дүвжир гавж агаад, суурин хүрээнээс түр хөдөөлөхөөр ирж буй нь эл аж. Дүвжир орж ирүүт Бадамыг байхгүйд ихэд олзуурхан хамгийн түрүүнд шуналын харц чулуудаж, эзэнгүй хойгуур багахан хүүрнэлдээд авъя хэмээн бодож «Амар мэндээ мэдэлцэв. Бадам айл хунараар бууж яваа, оройхон ирнэ...» хэмээн эл тэрхнийг харилцан хүүрнэлдэх зуураа Цогзолд ойртон сууж булбарай зөөлөн гарыг шүүрэн атгаж ойр ойрхон амьсгалаад

	— Би чамайг ихэд саналаа.. Чи ойрдоо яагаад Хүрээ... гэж үгээ давхцуулахад Цогзол найр тавин мишээж

	— Зав болдоггүй. Бадам гэрээс холдохгүй болохоор... Тэгээд ч танайх руу явах шалтаг олдохгүй юм гэхчлэн хүүрнэлдэх зуураа аагтай цай аягалан барьж тавагтай идээ дөхүүлэв. Цогзол:

	Дүвжир бид хоёр нууцаар амраглаж гучаад жил болов. Бид нар уг нь нэг нутаг усны хар багаас хамт тоглож өссөн авч энэ маань шар болж Хүрээ бараадсан. Би эцгийн цөөн малаа харж гэртээ гал голомтоо сахиж үлдсэн, Гэтэл Бадам намайг гуйж, сууя гэхэд нь би дургүйцсэнгүй. Яагаад гэвэл нэгд буянтай, тэгээд ч Дүвжирээс дээр, томоотой. Харин Дүвжир бол бор амьдралын ухаан суугаагүй, зөвхөн номын мөр хөөсөн гэлэн хүн, хар болтлоо өдий, Эд хөрөнгөөр ч бас нимгэн гэж бодсон бүлгээ. Тэр маань ч оносон болов уу! Гэтэл Дүвжирт хайртай хэвээр болохоор холбоо тасалж чадалгүй өдий хүрчээ. Үүнийг ч Бадам бас мэдэх авч эхнэрийнхээ сэтгэлд сэв хийгээд яах вэ? Нөгөөтээгүүр эхнэртээ хайртай, үр хүүхэдтэй болохоор айлын заяа гомдоож, арай зүрхлэхгүй биз! хэмээн сэтгэлээ цагаална. Дүвжир бодох нь:

	Бадамын хүү нас бие арван долоо хүрлээ. Эх Цогзолын хэлдгээр бол Сүрэнгийн охин Нямаатай зүгээргүй бололтой. Сүрэн гэж Бадам баяны адуучин, дөрвөн ханатай үнхэлцгийн бор гэр, ганц охин, бас шувтардаг гурван үнээтэй өндөр хөх хүн билээ. Нас тавь гарсан. Бадам баяны ганц хүү Бор, Сүрэнгийн охин Нямаад талтайг эх Цогзол гадарлаад Дүвжир гавжтанд сайрхаж «Би удахгүй ачтай болох нь ээ. Уг нь ийм эрт эмээ болохгүй санаатай...» хэмээн тоглоом тохуугаар хэлж байснаас сэв авч олон хоног бодсоны адагт зориг шулуудаж өөр нэгэн бодолтой ирснээ Цогзолд хэлэх гэж Дүвжир бас яарна. Тэр бээр хорхойтсон баавгай шиг дороо хавьчин Цогзол тийш ширтэж байсан харц нь шунал номхорч, нанж хоролоор тээрэмдсэн насмааг гурвантаа татан хорол тооно өөд өнгийн харснаа:

	— Та хоёр, ганц хүүгээ надад шавиар өгчих. Би сайн лам болгоод өгөмз! Миний шоонд ч тэгж буугаад байгаа юм. Ер нь эрдмийн мөр хөөх ухаан задгай, овоо сэргэлэн байрын хүү байгаа юм гэж хэлээд гонтох санаагаа гүйцэлдүүлэхээр хулгай нүдээр Цогзолыг сэм ажив.

	— Харин ээ хө, эцэг нь юу гэдэг бол хөрөнгөө мануулж, голомтоо сахиулна гээд байвал яаж ч болохгүй. Ер нь багахан зөрүүд хүн шүү дээ! Тэгэхдээ яах вэ би нэг үзээд алднаа. Уг нь хожмын өдөр толгой дээр хонх цохиж, ном унших... гээд Дүвжир руу харвал нүд сэргэж за ашгүй энэ зөвшөөрчихвөл тэр хөгшин толгой (Бадамыг хэлжээ) үгнээс нь гажихгүй. Тэр цагт Борыг охин дүүтэйгээ суулгаж гэмээ нь энэ баян Бадамын хамаг хөрөнгө аажимдаа миний атгад орно хэмээн санаж өөрийн эрхгүй хөх инээд нь хүрч суулаа. Гэвч тэр биеэ барьж хоолойгоо хүчээр засан төв байдал гаргаж

	— Чи л цаадахтайгаа ярьж үз! Эм хүний хэчнээн мэх... гээд инээгчээ аядав. Бадамын гэрт ийм яриа болж байхад тэднийхээс холгүй захын бор гэрт Сүрэнгийнд ийм нэгэн яриа бас болж байх юм. Одоо уншигч таныг адуучин Сүрэнгийн үнхэлцгийн бор гэрт урья.

	Хоймрын хээ нь элэгдсэн модон орон дээр Нямаа, Бор хоёр зэрэгцэн сууж бие биесээ хайрын харцаар ширтэлцэн ийн хүүрнэлдэнэ... Нямаа торгон хар үсээрээ оролдон

	— Ойроос бие хүндрээд хөдлөхөд ч бэрх... хэмээн хэлээд Борыг ингэн нүдээрээ талимааран ширтэхүй Нямаагийн үл мэдэг сэвхтсэн шингэн цайвар царайг харж суусан Бор:

	— Мартсанаас энэ намар аав цөөн эсгий хийх сурагтай, манай гэрийн давхарга муудсан юм байхаа гэв. Нямаа нэгэнтээ цанхаалан санаа алдаад:

	— Чи гэрийнхэндээ дуулгасан уу? гэвэл Бор удтал бодсоноо:

	— Би ээжид цухуйлгасан харин аавд... гээд дуугүй доош тонгойв.

	Бадам Хүрээнд хонуутаар ороод нэлээн оройхон ирэв. Олонд амьд бурхан хэмээн шүтэгдсэн (хачин ламтан) гэгчтэй харгалдаад хүүгийнхээ тойрог зургийг асуугаад ирсэн аж!

	Бадамыг орж ирэхүй Цогзол авгай уриалагхан аргагүй хөдөлж царай өөд нь сонжин ширтсэнээ:

	— Өвгөн минь ядрав уу дээшээ сууж цай уугтун! хэмээн зөөлөн хэлэв, Бадам гүнээ санаашран тамхиа ойр ойрхон хийлж бодолхийлэн суухдаа эрх шар эхнэрийнхээ юу гэж хэлснийг ч тоох янзгүйд Цогзол багахан хулгав.

	... Хүүгээ гэрлүүлж гал голомтоо өвлүүлэн эд хөрөнгөө үлдээх гэсэн минь талаар болов. Цус махны минь тасархай ганц хүү минь Хүрээний өмхий шавар сахиж, хорвоогийн жаргалыг эс амтлан хоосон маань бясалгасаар насыг бардаг байж. Миний багахан буян өвлөх эзэнгүй газрын гаваар ордог байнам. Би ямар их лайтай хүн бэ? Хэдийд хийсэн лай ланчиг бол оо. Хөгшин хонины насгүй болсон би хэчнээн удах вэ?

	Шар болно гэдэг чинь эхнэр авах эрхгүй болно гэсэн үг. Чингээд миний үр удам...

	Бадам ийн элдвийг бодож суутал «Та цайгаа уугаач..» гэсэн эхнэрийнх нь захирангуй агаад, өрөвдөм аялгатай үг бодлыг тасалдуулав. Бадам аягатай цайгаа оочлох зуураа:

	— Багш ламтантай харгалдлаа. Цөөн хоногоос Борыг Хүрээ хүргэхээс... гэж сулхан өгүүлэв.

	Нямааг амаржаад гурав хонож байтал эцэг Сүрэн нь өөд болов. Гэтэл баян Бадамынх хуншгүй зан гаргаж бусад хэдэн зарцаа нүүлгэж аваад зуслан өөд явчхав. Нямаа хар гэртэйгээ бууц дээр ганцаараа хоцрохдоо юу эсийг бодох сон билээ. Хайрт эцгээсээ хагацсанд ихэд гашуудаж, усан нүдлэхээс цаашгүй. Тэглээ гээд яах вэ, үхсэний хойноос одолтой бус, хайрт Бороос нь ч сураг чимээ алга. Хүү бид хоёрыг чингэж зовж буйг чи минь хардаг ч болоосой гэж заримдаа сэтгэлдээ гуньхарна.

	Онгийн голын гармаар өлгийтэй хүүхэд тэвэрсэн нэгэн бүсгүй орж явахыг анзаарсан хүн хэн ч үгүй. Багахан урсаж нэлээд доогуур цаана нь гараад хадны нөмөрт очин норсон хувцсаа тайлан мушгиж чулуун дээр сэврээв. Хавь орчныг, голын төгөлд буй хошоод бор гэрийг удтал сууж ажиглав. Өмнөх гэрээс нь утаа гарч нэгэн чавганц орон, гаран түлээ модхон оруулж буй харагдана. Нөгөө айлаас утаа ч гарсангүй, хүн орж гарахгүй буйгаас үзэхэд эзэнгүй болой. Зэлэн дээр хэдэн тугал уяатай байх агаад цаана нь холгүй цөөн үхэр бас хонгор зүсмийн голдуу хориод адуу буй нь энэ айлын амь зуулга болов уу! хэмээн дотроо таамаглана. Бүл багавтар айл бололтой. Хэн гуайнх юм бол хөөрхий! Хүүгээ өргөчихвөл! боломжийн юм шиг байна. Над шиг хувхай заяатай бус болой... гэхчлэн бодож мод таширлан наанаас нь дөхөв. Нямаа хэрхэн юуны учир энд ирснийг одоо хэл юү!

	Эцгийнхээ хойтохыг уншуулж цөөн үхрээ бас бор гэрээ барьж хоосон буурин дээр хоцорчээ. Нямаад юу ч үлдсэнгүй зөвхөн өлгийтэй хүүхэд, шандан тэрлэг хоёр л...

	Чингээд Нямаа чанх хойшоо чиглэн Хангайн даваа даваад энд иржээ. Нямаа улам ойртсоор утаа гарч буй гэрийн өмнөх овоолготой аргалын дэргэд хүүгээ өргөөд бушуу бушуу холдов. Тэр бээр ойрхон бутны цаанаас нуугдан харна. Гэтэл өлгийтэй хүүхэд уйлж, улмаар бүр чанга чарлахуй хүүгийнхээ уйлахыг сонсоод сэтгэл уярч, мээм нь саамарсан Нямаа:

	За яах вэ? Эрүүл саруул өсөж өндийвөл хаана ч байсан ялгаа юун! Хожмын өдөр болох байлгүй. Тэгээд ч хувхай айл бус болой. Ямар ч байсан миний хүү гэдэс цатгалан явах бий вий. Харин үрийн буян нимгэн бололтой айл юм. Ядарсан хүмүүс үрээр минь голоо зогоож яваг! гээд сэтгэлээ барин тэвчин сууж байлаа. Хүүхдийн уйлах дуунаар нөгөө эмээ гүйн гарч ирээд аргалын зүг ойртож өлгийтэй хүүг олж харангуут зогтусан ухарч гэр рүүгээ буцаж гүйснээ хүүхэд рүү эргэн очоод, тэвэрч аваад ийш тийш саравчлав. Ойр хавьд хэн ч эс үзэгдсэнд эмгэн ихэд гайхаж буй бололтой, тэгснээ гэрээ тойрон гүйгээд:

	— Эх нь байна уу хүүе буянтан минь гараад ир! гэж хэдэнтээ хашхирсан авч хэн ч гарч эс ирэв. Нямаа тэвчин суусаар л авай. Гэвч тэсэж чадсангүй, дор хаяад хүүгээ хэн гэдэг айлд өгснөө мэдвэл хожмын өдөр.. хэмээн бодоод Нямаа бутны цаанаас гэнэт босож ирээд:

	— Ачтан буурал минь таны алдар хэн сэн билээ гэвэл эмээ дороо зогтусан бутны цаанаас босож ирсэн үзэсгэлэн гоо бүсгүйг олж халиагаад миний хүүгийн эх ийм сайхан амьтан байсан юм уу?

	Царай зүс нүд хөмсгийг бас гэзгийг нь хараа ч гэж бодохуй гэнэт арай нөгөө амьд шулам нь... хэмээн бодож, айснаа мэдэгдэхгүйг хичээн биеэ бариад:

	— Миний алдар Жид гээд нүдээ тас анив. Цөөн хором өнгөрсний дараа нүдээ нээж харвал мөнөөх бүсгүй цаашаа гүйж харагдав. Араас нь хэчнээн дуудсан авч тэр бээр эргэж харсангүй, хавтгай улаан хадан цохио өөд уулын янгир шиг дүүлэн авирч байлаа. Хайран ч бүсгүй хаачих нь юм бол оо...

	Бор Хүрээнд ирээд хэдэн сар болсон авч сэтгэл тогтохгүй хэцүү байв. Сурсан эрдмээр маруухан. Бичиг үсэг заалгасан авч хагархай га, буруу харсан ха, жагсан ца, битүү ва... төдийхнөөс хэтэрсэнгүй. Угийн сурах дүргүйн дээр хэл хугалсан үсэг цээжлэх бүр яршигтай. Гэтэл Дүвжир багшийн охин дүү Долгор сээтэн хаях нь бас хэцүү (Дүвжир, Долгорыг эмчлэх нэрийдлээр түр авчирчээ).

	Сэтгэлгүй эмтэй хамт байж, дургүй ном заалгах хоёр дураараа, явсан Борд уйтгар төрүүлж холдох санаа ургуулав.

	«Эрээ цээрээгээ алдсан энэ эм, эг маг яриатай гуншаа Дүвжир хоёроос бушуухан яаж салъя даа. Нямаа минь амаржаа болов уу? Яагаа бол. Эцгийг нь дайрлаг дайрч бие тааруухан дуулдсан. Яаж буй бол... хөөрхий Нямаа минь зовж байгаа байх даа. Оргоод харьчихъя гэхээр ааваас бас... ямар авч зуны адаг сар дундраг, болохгүй бол... хэмээн Бор бодно.

	Хаашаа ч гарч боломгүй хадат уулын хавцалд уулыг хөндийлөн ухсан томоо агуй байна. Агуйн үүднээ саяхан унтарсан галын цог ёлтойно. Галын цогийг хэсэг эрчүүл тойрон сууж хуучлах агаад, тэдний дунд та бидний танил Бор сууж байх юм. Гэтэл сайх хүмүүс дундаас сахал нь гүйцсэн өндөр бүдүүн эр эвдэрсэн бохио дуугаар бусдадаа ийн хэлрүүн:

	— Маргааш барааг нутгийн ардуудад тарааж өгнө. Цонжоос баахан ачаа хөсөг гарсан байх учиртай. Нөгөөдрөөс хэтрэхгүй ирэх болов уу! Тэд нарт хэдүүлээ олигтойхон бараалхана. За тэгээд л намрын олз хумигдах вий, дотор хүмүүс сэрүүн орохоор гадагшаа гарах биш хэмээн хэлэв. Бусдаас нь хэн ч дуугарсангүй, цөм хэвтэж амарцгаахаар тохмоо дэвсэн эмээлээ дэрлэж хажуулдлаа. Бор мөн хажуулдсан авч нойр нь хулжжээ. Бор хэрхэн юуны учир энд ирснийг одоо өгүүлсүү!

	Тэрбээр.. Намрын эхэн сарын шинийн нэгэнд Долгор хүүхний сартай хүрнийг унаж тэр шөнө Дүвжирийнхээс Бор оргожээ. Үүрээр Нямаагийн бууцан дээр очсон авч түүнийг гэрийн хоосон буурь угтав. Буурин дээр юу ч алга, гагцхүү эсгийний өөдсөөр хайчилсан үнэгний дүрс хэвтэхийг олов. Тэр Онгийн голын хөвөө руу очиж хавийн айлуудаас сурагласан авч мэдэх хүн үгүй. Тэгэх нь ээ Балжир гуай эхнэр тааралдаж

	— Нямаа амаржиж хүүтэй болсон, би эх барьж авсан даа хүү минь. Гэтэл удаагүй цөөн хонож байтал нэг өглөө нүүгээд алга болчихсон байна лээ. Хаашаа одсоныг бүү мэд! Эхээ дуурайвал эрмэг зоригтой, ер нь шийдмэг л хүн байх учиртай. Эх нь тийм хүн байсан юм гэвэл Бор үгэнд дурлаж та цааш нь... гэвэл Нямаагийн эх Нансал гэж сайхан хүүхэн байлаа. Үс зүс тэгш, ер нь нутаг хошуундаа л гайхуулдаг хүүхний нэг, Сүрэнтэй ханилж нэгэн гэрт толгой холбосон авч, өөдтэй жаргаж чадаагүй л дээ!

	Тийм ээ! гэдэс цатгалан мөр бүтэн явах нь ховор байж. Тэгэхээр хувь заяандаа гундаад хангалуун амьдрал хайхаар одож, хэчнээн эрэвч хүссэнээр болсонгүй. Хүн амьтнаас ч асуусан юм байх. Гэтэл нэг ламтан: 

	Чи зүс царай хэчнээн сайхантай ч хувхай заяатай хүн. Ийм хүний зан бардам нас богино байдаг гэж л дээ. Тэгэхлээр нь Нансал нутагтаа хүрч ирээд охин нөхөр хоёртойгоо салах ёс хийж дахиад одов. Гэтэл маргааш нь өндөр улааны цохион дээрээс хальж үхсэн дуулджээ. Ийм л юм болсон доо хөөрхий! Хэрвээ Нямаа эхээ дуурайсан бол яахаас ч буцахгүй хүн. Уг нь чиний жинхэнэ заяаны хань байсан байж болох юм даа, чи л... гээд дуугүй болов. Тэр удтал дуугүй сууснаа дахин ам нээж: 

	— Чи ламд шавь ордоггүй л байсан юм. Танай ээж Дүвжир (гавжтан) хоёроос л болж байхгүй юү. Тэр хоёрыг би мэднэ. Хэзээний сүлбээтэй улсууд. Цогзол яах вэ Бадамын толгой дээр гарч, дарлаад сурчихсан хүн. Бадамыг нас ахимаг болохоор гартаа оруулчихсан юм.

	Танай ээж, Дүвжир бид гурав нэг довон дээр тоглож өссөн хүүхдүүд. Чи Дүвжирийн цаад санааг яаж мэдэх вэ? Тэр чинь чамайг шавиа болгож авдаг ч бас учиртай. Тэгвэл хүүг минь амьдралаар бүр тоглож гүйцэж л дээ. Чингэж хэлэхэд Бор, Дүвжирийн дүү Долгор хүүхний маягладаг, бас Дүвжир нэг өдөр

	— Та хоёр залуу улсууд, жаахан дотно байгаа ч 

	Чи эрдэм сурах дургүй бол хар болж гэрлэж бараалсан ч болно шүү дээ. Долгор та хоёрыг хамт яваад очиход аав ээж чинь баярлана даа хэмээн хэлсэн нь бодогдов. Эгчийн хэлдгээр энэ бүхэн цөм Дүвжирийн хийсэн холын бодол. Намайг Нямаагаас минь холдуулж охин дүүтэйгээ суулгах гэснээс гарцаагүй. Тэгэхээр одоо би яах вэ. Хүрээнд буцаж очихгүй, гэртээ ч харихгүй, хаа дуртай газраа одож, урьдаар бэлжиж аваад Нямаагаа олж сайхан амьдарна. Хэрвээ Нямаа минь эхийнхээ бардам занг хуулж хаа нэгэн газар... арай ч үгүй байлгүй муу юм болсон бол өдий удсан байхад сураг ажиг гарч нохой шувуу эргэмээр дээ. Ойр хавьд ч байхгүй хол л явсан болов уу, ийн бодоод сэтгэл шулуудаж тэр шөнөө нутгийн айлаас мордсон бөлгөө.

	Бор, сартай шөнө чанх өмнө зүгийг чиглэн хэдэн шөнө хэдэн өдөр явсаар эзэнгүй талд өнчин бор гэрт иржээ. Гэрт орохуй ганц бие авгай байв. Цай хоол хийж өглөө. Сайхан аальтай эгчтэй багахан хуучилж энэ тэрхнийг ярьсаар Бор суугаагаараа дугжирчээ. Гэтэл шөнө дунд хэдэн хүн ирлээ. Гэрийн эзэн бололтой өтгөн паргиа дуутай өндөр хөх хүн Борыг удтал харж сэжиглэнгүйгээр

	— За лам хүү хаанаас хаана одож явна, хэрэг зорилго юунд вэ? гэвэл Бор үнэнээ өчиж:

	— Би Гомбо бэйсийн хошууны хүн, олз хайж явна гэхэд сайх эр

	— Тэгвэл чи маргааш өглөө бидэнтэй хамт Майханд ордог морь унаад яваа хө гэлээ. Бор учрыг төдий ухаагүй авч олзонд мордох нь ээ гэж ойлголоо. Өглөө үүрээр Борыг татаж сэрээгээд нэгэн алаг морь унуулж баруун хойш хөдлөв. Хэдэн уул давж явсаар гаднаа бараа овоолсон цөөн майхны дэргэд ирлээ. Майхны үүдэнд хүйтэн буу үүрсэн харийн хүмүүн бээвийн зогсож байх юм Гэрийн эзэн нөгөө өндөр хөх хүн

	— Энэ майхан руу эрчээрээ давхиад ор! Наадах морь чинь чамд аяндаа заагаад өгнөө гэлээ. Чүү гэвэл цагаан морь манхны амаар хар хурдаараа орох мөрлөө баганыг дайрч унагангуут буцан гарч нөгөө майхнуудыг мөн тэгж дайрч унагав. Майханд унтаж байсан хүмүүс шуугилдан сандарцгааж хашхирах дуулдана. Унасан майхан доороос овойсон болгоныг, ташуураар, заримыг бороохойгоор цохиж харагдав. Энэ явдал цөөн хормын дотор болж өнгөрлөө. Чингээд цөмийг муулж баахан хөсөгтэй бараа олзлоод чанх урагшаа уул өөд явлаа. Явсаар эргэн тойрон эгц цавчим хясаатай уулын агуйд аваачиж ачаа бараагаа нуугаад тэмээ малаа уяж бэхлэв. Маргааш нь хэдэн хүнд хуваарилан өгч нутгийн ядууст тараав.

	Хүмүүсийг харж байхад өндөр хөх хүний үгнээс эс гажна. Тэрбээр ахлагч нь бололтой. Тийм ээ! ахлагч нөхдөө мартсангүй, гарыг нь цөмийг цайлгаж багахан эд бараа торго дурдан өглөө.

	Ажлаа амжуулсны адагт бор гэртээ ирсэн хойноо цайлж суухдаа ахлагч, Бор руу ойртон сахлаа имрээд:

	— За хө бид ийм л ажилтай улсууд, зам нийлэх үү! гэсэнд Бор толгой дохив. Борд үүнээс өөр зам одоохондоо байсангүй. Бор чингэж хилийн дээрэмчидтэй шилж ядуу доордост тус болж яваагаа өөрөө бас зөв гэж бодно. Гэхдээ Нямаа, хүү хоёроо бодсоор л. Бор чингэж бодож хэвтсэнээ нэг мэдэхэд унтаж орхижээ. Нэгэн гэрт баахан хүүхдүүд ширээ тойрон, сууж будаалж байна. Гэтэл нэг хүүхэд хажуу дахидаа: 

	~ Энэ сайхан аальтай эгч тийм ээ! Бидэнд дандаа үзэмтэй будаа сайхан хоол... гэж үгээ хэлж дуусаагүй байтал гаднаас гуч нэлээд гарсан бүсгүй ялдамхан мишээсээр орж ирээд энхрий зөөлөн дуугаар

	— За хүүхдүүд минь цадталаа идэцгээгээд харьж амарцгаа. Наадах тавагтай чихрээ цөмийг хуваагаад өвөртөлчих, тэгээд... гээд цөөн үг хэлсэн авч хүүхдүүд шуугилдаж байгаад эс анзаарав. Урьд нь зүс харсан танил бүсгүй байх чинь хэн сэн билээ.

	— Тийм ээ! Та бидний хуучин танил нөгөө Нямаа шүү дээ! За одоо чингээд Нямаатайгаа тухтай ярья.

	Нямаа өглөө эрт ажилтай тул унтаж амрахаар орондоо орсон авч нойр нь хулжжээ.

	Нямаа үрийн буян нимгэн Жид чавганцад хүүгээ өргөөд би цааш одлоо. Уг нь тэр уул өөд авирч гараад хадан цохион дээрээс нисэж үхье гэж бодсон юм. Гэтэл үртэй хүн шүү дээ! гэдэг бодол гэнэт төрлөө. Тэгэхээр би үхэж болохгүй, нэлээд гүйж байгаад эргэж халиавал Жид чавганц хүүхдээ тэврээд хажуу дахь бор гэр рүүгээ харайж буй нь өрөвдөлтэй харагдав. Тэр баярлаж буй нь лавтай.

	Хүний үрээр үр хийсэн энэ хүн чингэж баярлаж байхад нойтон сормууст үр заяасан эх хүн үрээ орхиж хорвоог огоорон одох гэдэг буруу. Эрдэнэт хүн болж хорвоод нэг л төрдөг бус уу! Тэгэхээр амьд явж амьдралынхаа төлөө тэмцэх хэрэгтэй. Амьд явбал юу гэдэг сэн билээ. Надад дутуу юу байна. Өнгө зүс, бие бялдар эрхтэн цөм бүрэн бүтэн байна. Хөлсний ажил хийж, амьдаръя, олон хөлийн газар одож юм үзэж нүд тайлъя... гэж бодоод Заяын хүрээ орлоо. Гэдэс өлсөж байна гэж жигтэйхэн гуанзанд орж хоол идвэл зүсэн бүрийн хүмүүс бөөгнөрсөн ажээ. Хооллоод гарахыг завдтал бүдүүн өмдтэй, туялзсан алхаатай өвгөжөөр хүмүүн өмнө нь хүрч ирээд: Толгой дохин бөхөлзөж, хачин аялгаар ийн хэлэв.

	— Ай хүүхээ таныг манай данжаад дагуулаад ир гэсэн. Их ий сайн хүн шүү! та оч гэлээ. Ядарсан хүнд тус болж юуны магад. Данжаад гэдэг нь том даргаа хэлдэг биз. Надад таарч тохирох ажил байж мэднэ асууя гэж бодоод цааргалсан ч үгүй дагав. 

	Урьд өмнө огт олж хараагүй гоё зураг хананд өлгөөтэй, тохилог сайхан өрөөнд дагуулж аваачив.

	Тэгэх нээ ооч сахалтай нэгэн бүдүүн эр мөн түрүүчийн хүн шиг жооргонон хүрч ирээд мэхэлзэн ёсорхож, 

	— Хай хүүхээ, та энд суув аа, намхан ширээ бас түшлэгтэй сандал заалаа. Эндхийн хүмүүс чинь ямар сайхан аальтай байдаг юм бэ? цөм л... хэмээн бодон суутал саримсаг сонгинын үнэр ханхлуулсан халуун хоол уур савсуулсаар түрүүчийн эр барьж ирээд бидний өмнө тавин ухран тонголзсоор гарч одов. Удсан ч үгүй бараан шилтэй юм хошоод жүнз авчирч тавилаа.

	— Данжаад намайг хоол ид! гэж байна. Хүн дайлж байхад гэж бодоод тавагтай хоолноос амсав. Хоёр нарийнхан савх авчирч өгөв. Сайх хүн өөд харвал баруун гартаа эвлэгхэн бариад тун сурмагхан чимхлэн идэж харагдана. Би оролдоод үзсэн авч гар эс эвлэв. Дуурайгаад идэх аядаж байтал лонхтой юмнаас жүнзэнд дүүргээд надад барьж байна. Данжаад улам сайхан загнаж

	— За хоёулаа тогтоочихъё, алдар хэн билээ гэлээ. Би нэрээ хэлж хундагаа тулган амсаж үзвэл хар хүрэн идээ авай. Чихэр амттай, уувал ч болмоор шиг санагдав.

	Тийм ээ! Сайн санаад л гэж бодоод ёсыг бодож ойр ойрхон гурав хүртвэл дотор халж хэл дарвигнаад хачин болж байна. За би дахиад уухгүй та өөрөө... гэвэл. нөгөө данжаад бүр дотносож ойртон суугаад:

	— Та уучих зоволтгүй, манай дотор газар гээд цөөн үг хэлсэн авч заримыг ойлгосонгүй. Би амьдралаа цухас дурдаж танай энд хийчих ажил байна уу? гэвэл, 

	— Хай та бүү зов, манайд ажил бий шүү, хөлс ч чамгүй гэв. 

	— Ашгүй дээ тэгвэл түүнийг чинь гэвэл?

	— Тохитой байр ч өгсөн болно гэлээ. Тэгвэл бүр ч болоод явчихна даа гэж бодлоо. Гэтэл орой болж хэвтэж амрах болдог юм байна.

	Амрах өрөө зааж өгөөд усанд оруулж хувцсыг минь солив. Янз бүрийн хувцас авчирлаа. Би урьд өмнө ямар тийм гоё эдлэл өмсөж байсан биш. Шар тэрлэг, гутал хоёроо алчуурт боогоод хаалганы ард далд тавьчихав. Ядарсандаа болоод хэвтэнгүүт нам унтжээ. Гэтэл шөнө дундын орчим хүн чангааж, амьсгал нь улам ойртохуй амнаас нь ой гутам эхүүн үнэр ханхлуулж огиудас хүргэв. Би сэрээд цааш түлхэж 

	— Юу вэ? Хэн бэ? гэвэл дууны өнгө оройны данжаад мөн бололтой. Тэр хачин аялгаар

	— Ай Нямаа би байна, чи миний эхнэр бол. Би чамд юу ч хамаагүй өгнө гээд улам наалдан ноцолдов.

	Өө та чинь ийм хүн байсан юм уу? Би сүйт нөхөртэй.,. Байдгаараа хүчлэн чанга түлхтэл мөнөөх давжаад орны өмнүүр пидхийтэл унах дуулдав. Би азаар түүний дээрээс ойчжээ. Багахан ноцолдож дээр, доороо орж байтал хөлд хатуу юм дайралдав. Барьж үзвэл мухар сандал тэмтрэгдэв. Шүүрч аваад толгой руу нь хамаг чадлаараа дэлстэл Аа хэмээн муухай орилох дуун сонстож биеэс зуурсан бахим гар нь алгуурхан сулдав. 

	— Би бушуухан босож хаалганы цаагуур нуусан тэрлэг, гутал хоёроо өмсөөд гадагш гарав. Гадаа сартай, саруул тэнгэрт бүртийх ч үүлгүй цэлмэг аж. Сэвсээ салхи өмнөөс үлээнэ. Тэртээд бараантах уулыг чиглэн, байдаг хурдаараа гүйж бяцхан горхи гаталж багахан гүйсээр нэгэн дэнжид гарлаа. Зам цагаан тул саатсангүй, нэлээд гүйгээд эргэж харвал ард хэн ч байсангүй. Хэн байх вэ дээ Зөвхөн надад л тэгж бодогдсон хэрэг. Хүрээ тэртээ хойно хоцорчээ. Гагцхүү алсад Булган уул дүнхийж харагдана. 

	Би сая амьсгал дарж түр амрахдаа ийн бодов. Хүн гэдэг чинь яасан муухай амьтан байдаг юм бэ? Өнгөн дээрээ сайхан ааль гаргачхаад... тэгэх тусмаа дотор хүмүүс үү. Шөнөжин явж өглөө үүрээр ачаа хөсөгтэй хүмүүс дээр ирвэл аянчид ажээ. Тэд Хүрээ орох гэнэ. Аянчдын даамал бололтой тохитой нэгэн өвгөнд хамаг учраа хэлээд та нартай хамт явъя гэвэл

	— За охин минь Хүрээ гэдэг чинь их хөлийн газар, том ч багтаамжтай сав. Амьжиргаа хөөсөн ганц бие бүсгүйд таших хүн амьтангүй бол хэцүү л болов уу? гээд юмыг яаж мэдэх вэ? Чам шиг бүсгүйд амьдрал олдож болно. Хүрээ сонирх, болохгүй бол буцаад бидэнтэй явна биз! Ер нь хүнд, ээж аавын нутаг шиг өлзий буянтай газар ч дээ гээд дуугүй болов. Над татлаа түллээ байх биш, хамт яваад газар үзээд ирье гэж хэлбэл өвгөн зөвшөөрлөө. Чингээд аянчид дагаж Хүрээ орж ирснээ бодлоо. Нямаа босож гуутай зургийн өмнөх бүдэгхэн зулд тос нэмэн сэргээгээд буцаж орондоо ороод цааш ийн бодов. Хүрээнд ирж нэг өдөр зах дээр очсоноо, гэтэл сайхан аальтай малгайчин авгайтай амархан танилцсанаа, улмаар орой нь тэднийд очиж хамаг амьдрал зовлонгоо хүүрнэж уйлж сууснаа.. нэхэн санав. Нээрээ л сайхан аальтай эгч. Тэрбээр над шиг хал үзсэн хүн байсан юм билээ. Би хажууд нь анх очоод зарж буй малгайг нь сонирхож зогсохдоо мэдээж ямар өөдтэй л амьтан харагдаа аж дээ. Би малгайны оёос, хийцийг удтал сонжиж ажил олддоггүй юмаа гэхэд дор хаяад малгай хийж худалдаад байвал амьжирч болох биш үү! Харин суух байр сууц л хэмээн бодож зогстол малгайчин авгай бодлыг таасан юм шиг өөдөөс минь эгцлэн харж

	— Охин минь хаанаас ирсэн билээ. Хараажаар хөдөөгийн хүүхэд бололтой, гэр хаана вэ? гэв. Би балмагдаж үнэнээ хэллээ. Энд таних амьтан ах дүү байхгүй, аянчид дагаж хөдөөгөөс ирсэн. Одоо буцаад ч тэднээ олохоос өнгөрөв гэвэл малгайчин

	— Ийм орой болсон хойно хаашаа гэж явах вэ? Манайд очоод хоночих. Тэгээд маргаашаас... гэдэг юм байна. Малгайчныг дагаж гэрт нь очвол нэгэн цэлгэр хашаанд том оо гэр байв. Өвчүү алаг бүдүүн халтар нохой гүндэг уяагаа хэмлэн боргох авай. Сайхан аальтай эгч, намайг өөдөө суулгаж өөрөө хоовонд гал үүсгэн цай чанаад, дараа нь залгаж хоол хийв. Хооллож ундлах зуураа бид хоёр ам хуурай байсангүй, хамаг амьдралаа цөмийг хүүрнэвэл: Малгайчин эгч ганц бие ажээ. Амьдрал хөөж Хүрээнд ирээд нэгэн хүнтэй ханилж гучаад жил болсон авч нойтон сормууст үр эс заяажээ. Гэтэл нөхөр нь бие чилж ганц биеэр үлдсэн аж! Би ч бас амьдралаа цөмийг дэлгэж, хамгийн сүүлд наашаа амьдрал хайж ирснээ хуучлахад малгайчин ихэд бэлгэшээж

	— Тэгвэл чи өнөөдрөөс эхлээд миний охин бологтун! Би насны эцэст үртэй болов гэж гундсан сэтгэлээ цагаалж зовлонгоо нимгэлж явъя, хувь заяа биднийг чингэж холбодог байж хэмээн нулимс унагав. Тэгэхээр би ч бас уярч, орох оронгүй над аштай юу, тэгээд ч би амин хайрыг амсаагүй өдий хүрлээ гэлцэн хүж барилцах ёсыг хоёулхнаа гүйцэтгэж, хуурай эх, охин болцгоолоо. Ээжийн нэрийг Амар гэх агаад, Хүрээний сайн малгайчны нэгэн болохыг дорхноо мэдсэн билээ.

	Би малтай эсгэх, оёх нарийн учир ухааныг шимтэн суралцаж, удалгүй бие даан хийж чаддаг ч болов. Ээж бид хоёр бие биедээ түшиг болж хэдэн жил сайхан амьдарч байтал эмгэг өвчин эхэд минь тусаж хэвтэрт орлоо. Асарч сувилан эдгээх арга чарга цөмийг хэрэглэсэн авч сайжралыг ололгүй байсаар саяхан бие барж, өнөөдөр дөчин ес дэх хоног дээр хавийнхаа хүүхдүүдийг будаалж буйн үйлдэж буй нь билээ.

	Хөөрхий ээж минь буянтай хүн, насны эцэст үртэй болж түүгээрээ асруулж байгаад толгойгоо түшүүлдэг заяатай байж...

	Хүрээнээс Жигмэджанцан гэдэг тайж ирж гэнэ. Залуу бүсгүйтэй хуримлаж найр хийх юм байх гэдэг яриа нутаг усаар дорхноо тарлаа.

	Айраг идээгээ бөөгнүүлж, шүүсээ бэлдээд найр хийх товлосон, өдөр болоход бас нэг ийм яриа гарав. Ар цармын бялзуухайгүйгээр дөнгүүр хурим болохгүй гэлцэв. Нутаг усныхан ч тэр хүнийг хүндэлж билэг дэмбэрэлтэй ийм өдөр хууртай нь урьж авчраад найрын хойморт суулгадаг заншилтай. Сайхан хуурдаж дуулдгийг нь тэгээд хөгшин хөвөөгүй цөмөөрөө сонсохуй хайлан уярч нулимс унагах нь буй. Тэгвэл «Ар цармын бялзуухай» гэгч хэн бэ? Уншигчдадаа танилцуулъя. Энэ бол Жид чавганцын амин гол ганц хүү Пүрэв. Бүр тодруулбал тэр жил Онгийн голын гарцын ойролцоо Жид чавганцад өргөсөн Нямаагийн хүү билээ. Нас бие жагсаж арван долоо хүрчээ. Тэгвэл Жигмэджанцан гэж хэн бэ? Уншигч танд одоо цухас хүүрнэе.

	Уг гарал энэ нутгийнх агаад, Сүхбаатартай хамт Хужирбулангийн цэрэгт алба хааж, сайн ноён хан аймгаас одсон цэргүүдийн хүнсний хэрэгцээний нэжгээд мөнгийг хувьдаа завшиж хуулийн зэм авч, хоригдож байгаад улмаар Хүрээнд шургалж тэндээ, багын заадгаа мөн орхилгүй их хөлийн панзчидтай үсэргэж багахан бэлжсэн хүн. Тэрбээр холын нэгэн бодол агуулан их Хүрээнээс түр холдож өөрөөсөө хорь дүү залуу бүсгүй дагуулж энд суурьших гэсэн нь бас гонтох учиртай бүлгээ. 

	За одоо найртаа орцгооё. Жигмэджанцангийн найр ид дундаа оржээ. Пүрэв нарийн хойморт цомцойн сууж хуурдан дуулж байна. Түүний уянгалаг агаад, цээлхэн хоолой морин хуурын чавхдаст аялгуунаа хөг хоршин дуулах нь эгшиглэнтэй сонстох авай. Найрчид цөм Пүрэвийн дуулахыг чих тавин чагнаж сэтгэл уяран сууцгаахдаа магтаалын үг хаялцана. Ийм үед Жигмэджанцангийн залуу эхнэрийн сэтгэл мөн уярч, нууцхан нулимс унагаж суугааг хэн ч анзаарсангүй.

	Хөөрхий! Энэ бүсгүй нутаг усаа санаа юм болов уу! Тэрбээр нулимсаа сэм арчин Пүрэв, өөд харахад хааяа харц тулгарна. Тийм ээ! бүр ойр ойрхон, Жигмэджанцангийн залуу эхнэрийг Хажидмаа гэх агаад, Хүрээний нэгэн бийлэг айлын отгон охин. Түүнийг шуналтай эцэг нь Жигмэджанцанд нэжгээд мөнгөөр далдуур худалдсаныг тэр өөрөө ч мэдэхгүй. Сэтгэлгүй эртэй ханилах гэгч Хажидмаад гачлантай авч хувь тавилан нэгэнт иймээс хойно хэмээн бодож өөртөө гомдохоос цаашгүй. Тэгээд хүчээр богтлуулж хүний газар ирсэн танхил охин оргоё гэвч газар мэдэхгүй бас буцаж очих аавын зэм хатуу яахаас ч буцахгүй тул ихэд эмээнэ.«Сэтгэлгүй ч гэсэн гурван жил тэс! эс тэгвэл» гэсэн эцгийн захиасыг бодоход цаадах учрыг эс тайлна. Энэ нь охиноо мөнгөөр худалдсан хатуу сэтгэлтэй эцгийг нь гонтох бодол агаад, гурван жил болсноос хойш хэрэг хуучирч авсан мөнгө эргэж нэхэгдэхгүй хэмээн бодсон бүгт санаа байсныг балчирхан охин яахан мэдэх билээ. Хуримын тэр өдрүүдээс хойш Пүрэв Хажидмаа хоёр бие биедээ улам дасаж аргал түлээ түүх далимаар хааяа шалтаг гаргаж байнга харгалддаг болсныг энд нуух юун! Пүрэв үнэн явдлаа ээждээ хэлэхэд Жид самганы сэтгэл ихэд зовниж

	— Иш хүү минь чи яасан аюумшигтай юм ярина вэ? Харцын хүү язгууртны эхнэрт халдвал яадгийг чи мэдэхгүй гэж үү? Чи ганц хөгшин эхээ бодохгүй юмаа гэхэд наадах хайран залуу насаа...

	Эртхэн тэр эмээс холд гээд хавьтуулсангүй. Гэвч оройтжээ. Гэтэл сарын дараа Онгийн голын бургаснаас Жигмэджанцангийн хүүр олдож, залуу сайхан эхнэр нь шулам байж гэнэ. Тэгээд эр нөхрөө хорлочхоод алга болж гэсэн яриа нутаг усаар нэг тарсны дараа Пүрэвийн сураг бас алдарч сураггүй алга одов. Гэтэл хожим Пүрэвийн өмссөн хувцас голын уснаас олдож гэнэ. Түүнийг амиа хорложээ гэсэн дуугаар бас солигдож жил хэртэй яригдсаны дараа жигтэй явдлын шуугиан намжив. Гэтэл Жид чавганц үрийн буянтай юмаа. Пүрэвийгээ алга болсноос хойш бас дахиад хүү охин хоёртой болов. Нэг өглөө босоход л гадаа нь авчраад тавьчихсан байдаг гэнэ гэлцэв. 

	«Алтан» гэдэг газар Сүхбаатар жанжин ардын журамт цэрэг бөөгнүүлж буй сургаар газар газраас олон эрчүүл хуран цуглаж байна. Гэтэл Борын галд нэг өдөр нүдэнд танил сэтгэлд дотно өндөр залуу хүрч ирэв. Нас сайндаа хорь хүрсэн сайх залуу яагаад ч юм бэ? Ирсэн өдрөөс эхлэн Борын сэтгэлд нэг л өөриймсөг санагдана. Тэгэхдээ бүр хориод жилийн өмнөх залуу насны явдлыг нэхэн бодогдуулна. Миний Нямаатай их төстэй юмаа. Ийм хүн байсан даа, үгүй тэр дуугарч байгааг нь ээ. Нүд хөмсөг... адилхан гэдэг нь миний хүү байсан бол одоо ийм л насны залуу байгаа даа. Сэтгэл гэгэлзүүлсэн ийм бодол хааяа төрөвч тухтай сууж амьсан ярилцах зав эс олдоно. Харуул манаа, бэлтгэл сургууль, хэсэг бусаг гаминг дарж сөнөөх... гээд ажил эс мундана. Сүх жанжин бидний дэргэдээс холдохгүй хамт өдөржин гүйж харайх, бай буудах, бургас цавчих сургууль хийнэ.

	Ойрмогоос ажил бүр ч их. Удахгүй түмэн гаминг бут цохино...

	Хиагтыг дайлаар мордохын өмнөх шөнө манай цэргийн их цуваа Ханын хөндий өгсөж цагаан тоос хөдөлгөн явсаар шөнө дундын хэрд Өмнөд Хиагтын баруун нуруунд очиж хоноглов. Тэр шөнө нэг зав гарч нөгөө хүүтэй Бор тухтайхан хүүрнэлдэв. 

	Тэрбээр ийн өгүүлрүүн:

	— Би сайн ноён хан аймгийн хан хөгшний хошуунаас ирсэн Пүрэв гэгч хүн, Жид чавганцын ганц хүү гээд, 

	Би ээж ааваа огт мэдэхгүй. Миний эхийг энэ ээж минь ганц удаа л үзсэн юм байх. Надтай тун адилхан гэдэг юм. Миний бодоход хань нөхөргүй, амьдрал дорой бэлэвсэн эм байсан болов уу? Тэгээд намайг тэжээж чадахгүй болохлоор айлын гадаа өргөсөн байх гэв.

	Би ээжийнхээ талаар олон жил сураг тавьсан боловч одоо болтол гээд хэсэг дуугүй сууснаа нэрийг бас нутаг хошууг нь мэдэхгүй болохоор сураглахад хэцүү, өөртэйгөө төстэй хүнийг л зүсэлж явах юм даа. Сүх жанжны хэлдгээр сайхан цаг удахгүй ирнэ. Тэгэхээр би ээжтэйгээ харгалдах болов уу гэж сэтгэлээ цагаалах юм гэв.. Хүүгийн яриаг чагнаж суусан Бор ийн бодов.

	Нямаа минь амьжрахын эрхээр ганц хүүгээ айлын гадаа өргөсөн байж болох биш үү! гэж сэтгэл уяран бодоод

	— За тэгээд дүү хүү гэрлэсэн үү? гэв. Пүрэв доош тонгойн бодолхийлснээ:

	 Хөнгөн санаа алдаж, 

	— Тэр тухай танд хүүрнэвэл үлгэр түүх шиг юм ярина. Би залуугаараа хал үзсэн хүн шүү гээд ийн хэлэв.

	Нэг намар Хүрээнээс Жигмэджанцан гэдэг тайж залуухан эхнэр нутагтаа авчраад хуримладаг юм байна. Намайг хууртайгаа ирж найр хөгжөөж өгөөч гэлээ. Би муухан хуурдаж бас дуулдаг юм. Сайхан эхнэрийг нь очиж үзэх шалтаг олдож бушуухан найрт очив. Гурван өдөр, гурван шөнө хуурдаж дууллаа, Залуу эхнэрийг нь сайхныг хэлээд баршгүй, хараад хэчнээн дуулсан ч үл ханамаар. Заримдаа миний ээж ийм сайхан хүүхэн байсан болов уу! гэж бодогдоно. Залуу бүсгүй ч над талтай байх шиг. Тэгээд би зориг шулуудлаа. Ёр нь энэ бүсгүйг авч сууя. Сайхан хүүхэн яагаад ийм хөгшин хар юмтай... гэж бодогдлоо..

	Гэтэл тайжийн залуу эхнэр гадагш гарах үед нь би морь харах далимаар гарч цөөн үгийн солио хийв. Надад үнэхээр талтай байна. Тэгээд би зүрхэлж хоёулаа танилцвал яасан юм бэ? гэлээ. Бүсгүй над руу ширтээд мишээж байна. Би нэгэнт ам нээснийх одоо, ч салдаггүй гэж бодлоо. Нээрэн ч өдөр болгон шахам уулздаг болов. Сүүлдээ бүр дасаж, салж хагацаж чадахаа болив. Онгийн голын бургасанд нэг өдөр Хажидмаатайгаа уулзаж байтал Жигмэджанцан тайж халамцуухан давхиж ирээд (голдуу халамцуу байдаг юм) урт тэнзэн ташуураа далайж 

	— Аа та нар чингээд сууж байдаг бий вий... гэнгүүт ташуураар миний тархинаа буулгаад авлаа. Бүлээн оргиж, шанаа даган зосон улаан цус судалтан урсахуй толгой эргээд эвгүй болж байна. Хүнд муугаа үзүүлж унахгүй юм шүү! Тайжтаны царай зэвхийрч гар нь чичрэх авай. Харахад тун аймаар.. Гэтэл Хажидмаа гэнэт чанга хашхирч хутга гэлээ. Харвал тэр бээр бүснээсээ хутгаа сугалж байна. Намайг нэгмөсөн гүйцээчихье гэж бодсон нь илт. За өнгөрчээ, өрсөх л хэрэгтэй гэж гэнэт надад бодогдоход хойшоо багахан ухарч хавь орчноо харвал зэвсэг болчихмоор юу ч алга. Гэтэл хөл дор атгасан гараас томхон чулуу гишгэгдэв. Эцсийн аргаа хэрэглэн шүүрэн авангуут хутагтай гар руу нь явуулчихлаа. Амин газар онов бололтой түрүүлгээ сунаж гулдайгаад явчхав. Дахин босож ирсэнгүй.

	Чингээд хүний амь хороочихлоо гэж үү! гэж бодох нь оо хамаг бие зарсхийгээд нэг л хачин.

	За одоо өнгөрчээ, Хажидмаагаа аваад эндээс бушуухан зугтахаас өөр арга алга. Хамт явбал хүмүүс сэр авна. Урьдаар Хажидмааг ууланд аваачаад, өөрөө дараа нь... Тэгээд удтал бодсоны адагт нэгэн арга олов. Мөрөө баллаж, хувцсаа тайлан усанд чулуудлаа. Хээрээр гэр хийж, хэцээр дэр хийж уул, хадаар хэдэн жил тэнэв. Хүн амьтны нүднээс зайдуу уул, хаданд ангуучлан нуугдах гэдэг амаргүй. Энэ завсар бид нар хүү, охин хоёртой боллоо. Хүүхдүүдээ авчирч ээждээ нууцаар өгөхдөө энэ юун хүүхэд вэ? гэж асуувал өглөө босоход гэрийн гадаа хүн авчраад тавьчихаж, бурхан багш хайрласан юм байлгүй гэж хэлээрэй!» гэв.

	Би ээжийндээ хааяа шөнө очдог байлаа. Чингэж уул, хадаар тэнэж хэдэн жил бүгж байтал эхнэрт минь золгүй эмгэг тусаж бие барав. Би азгүй хүн шүү! Тэр маань ч өөдтэй жаргаж чадаагүй... гээд удтал дуугүй сууснаа гүнзгий амьсгалаад гайхшаа бараад уулынхаа овоохойд байж байтал сайн нөхөр минь ирж 

	— Чи энд байгаад яах вэ? Аль болгон ганцаараа...

	Ар халхад нэгэн сайн эр төрж «Алтай» хэмээх газар цэрэг бөөгнүүлж буй дуулдана. Ядуу доордост эрх чөлөө олгож, сайхан цаг авчрах хувьтан хүмүүс гэнэ. Чингээд би наашаа ирсэн юм л даа гээд яриагаа дуусгав.

	Пүрэвийн ярихыг удтал чагнаж суусан Бор хөнгөн шүүрс алдаж багаараа их зовлон үзэж дээ хөөрхий! гэж сэтгэлдээ уйлж байлаа.

	* * *

	Нийслэл Хүрээнд ардын намын цэргүүд орж ирээд удаагүй авч, их өөр болжээ. Тэгэхдээ хүрээнд шинэ байшин барилгууд сүндэрлэн боосон бус, Хүрээний гудамжаар хүмүүс сэтгэл төвшин айх эмээх аюулгүй аажим тайван алхацгаах нь урьд урьдынхаас өөр аж!

	Тийм ээ! Биднүүс хэзээ ийм байлаа. Гамин барон.. гээд зүсэн бүрийн дайснуудын хөлд гишгэгдэж, зовж шаналсан хүмүүс одоо л... Би ч гэсэндээ амьдрал хайж хэдэн жилийн өмнө хэмээн бодож явтал гэнэт

	— Хүүе энэ чинь Нямаа юу даа гэх содон дуу Нямаагийн бодлыг таслав. Эргэж харвал нэгэн танил хүн.. яах, аргагүй мөн.

	Худлаа байлгүй дээ Чи энэ олон жилийн, хойно амьд байсан гэж үү! Би арай..., гэж бодоход өөрийн эрхгүй нүдний нулимс бүрхэж дотор маналзав.

	— Бор... гэж зөөлөн шивнэхэд бушуу, бушуу алхсаар ойртон ирж Нямааг сугадан авлаа, Амар мэндээ мэдэлцэн цөөн хурам бие биесээ ширтэн дуугүй зогссоноо Нямаа

	Би хүүг чинь Онгийн голын Жид чавганцад... гэж арай чүү аяархан хэлэв. Пүрэвийн хэлдэг Онгийн голын хөвөөний Жид чавганц мөн байжээ. Бүр нүдэнд тусаад байсан юм. Миний таамаглал зөв байжээ гэж бодсон Бор сэтгэл ихэд хөдөлж

	— Нямаа минь би мэднэ. Хүү бид хоёр Сүх жанжны цэрэгт хамт байгаа гэж бараг хашхирах шахам хэллээ.

	Алтан наран Богд уулын тэргүүнээ эгцлэн хөөрч, ахуй орчлонг ивээн ээнэ. Нямаа, Борыг сугадаж гудамж өлсөн цааш одов. Тэдний царайд баярын мишээл дүүрэн байв.

